
Á Mesa do Parlamento 

 

O Grupo Parlamentario dos Socialistas de Galicia, a través do seu 

portavoz e de acordo coas previsións establecidas pola Mesa do Parlamento 

de Galicia, para o debate de política xeral da Comunidade Autónoma de 

Galicia e ao abeiro do disposto no regulamento da Cámara, presenta ante esa 

Mesa as seguintes propostas de resolución: 

Proposta de resolución nº 1 

 

SAÍR TODOS DA CRISE CUNHA POLÍTICA FISCAL MÁIS 

PROGRESIVA 

 

O PP fala de saír da crise. Di que nos estamos recuperando. Nós 

preocupámonos de cómo imos saír desta crise. Coas medidas do PP as 

clases altas sairán moi ben e o resto, os de sempre (a cidadanía normal) 

sairemos empobrecidos e endebedados. 

 

A súa política descríbea moi ben Paul Kraugman: "Os ricos estanse a 

recuperar moi ben en todo o mundo". 

 

A política fiscal que se está levando a cabo, terémola que pagar a cidadanía 

con máis recortes, abrindo aínda máis unha fenda entre ricos e pobres. 

 
Fronte ás expectativas levantadas pola reforma fiscal anunciada, esta 

constituíu un paquete de medidas parciais e deficientes: lonxe da necesaria 

progresividade; e que abre un panorama confuso e difícil en relación a 

futura evolución dos ingresos; con implicacións descoñecidas para Galicia e 

para os ingresos da nosa Comunidade. Un parcheo electoralista, como fai 

sempre o PP cando se achegan unhas eleccións. 

 

Pero, máis alá dos detalles concretos de qué colectivos son beneficiados, ou 

prexudicados por estas medidas fiscais, ou tamén como se vai a conxugar o 

menor ingreso fiscal previsto co cumprimento dos obxectivos de déficit en 

2015 e 2016, e que esixen un axuste superior a 25.000 millóns de euros, 

parece claro que se buscou un slogan para as próximas eleccións:baixamos 

os impostos. 

 

España, e Galicia, necesitan unha verdadeira reforma fiscal que responda a 

un plan global, simplificando o sistema e poñendo o foco en reducir a fraude 

fiscal.  

 

A fiscalidade do futuro ten que por o acento en dous conceptos: a eficiencia 

do sistema (que sexa sinxelo e que non teña moitos ocos por onde se 

escabulla a recadación) e a redistribución (para lograr esta redistribución é 

necesario contar con impostos directos e progresivos). 

 



 

Partido dos 
Socialistas 
de Galicia 

 
 
 
 

 
 
 
 
 
 

 
 

 
 

 Grupo Parlamentario 

 
 

 

3 

O programa de estabilidade reflicte un incremento de recadación duns 2.000 

millóns por impostos especiais (medioambientais), pero Montoro desprazou 

este debate á reforma do financiamento autonómico.  

 

 “O Parlamento galego insta a Xunta de Galicia a por en marcha unha 

auténtica política de loita contra a desigualdade crecente en Galicia, 

promovendo o aumento de ingresos derivado dun novo modelo de 

financiamento autonómico, avanzando na fiscalidade progresiva e con 

equidade, apostando pola loita contra a fraude fiscal e afondando na 

autonomía financeira e tributaria da CCAA e para elo: 

 

─ Solicitar ao Consello de Política Fiscal e Financeira que teña en conta 

a evolución e o esforzo realizado polas distintas comunidades 

autónomas á hora da fixación do límite de déficit. 

 

─ Demandar do Estado unha nova formulación integral da política fiscal 

coa participación das Comunidades autónomas, que avance na 

progresividade, na equidade, e aposte, de xeito decidido e real, pola 

loita contra a fraude fiscal afondando na autonomía financeira e 

tributaria da nosa Comunidade. 

 

─ Prestar especial atención á execución orzamentaria e en especial aos 

gastos de capital co obxectivo de que todas as partidas orzamentarias 

alcancen o 100 % de execución.” 

Proposta de resolución nº 2 

 

CONTRATACIÓN PÚBLICA TRANSPARENTE E CON GARANTÍAS 
 

Os principios de obxectividade, transparencia, publicidade e non 

discriminación, baseados en regras nacionais e comunitarias deben 

prevalecer hoxe de forma incuestionable, sobre calquera outra regra e 

caracterízanse pola súa transversalidade, xa que alcanzan e maniféstanse en 

todas as fases contractuais (preparatorias e executorias). 

 

Nos contratos do sector público, a retribución do contratista consistirá nun 

prezo certo que deberá expresarse en euros, sen prexuízo de que o seu pago 

poida facerse mediante a entrega doutras contraprestacións nos casos 

previstos polas leis. Os órganos de contratación coidarán de que o prezo 

sexa adecuado para o efectivo cumprimento do contrato mediante a correcta 

estimación do seu importe, atendendo ao prezo xeral de mercado, no 

momento de fixar o orzamento de licitación e a aplicación, no seu caso, das 

normas sobre ofertas con valores anormais ou desproporcionados.  

 

A certeza do prezo nos contratos administrativos constitúe así unha 

manifestación no ámbito contractual do principio de seguridade xurídica 

(outro principio fundamental na contratación pública) e da regra xeral de 

que a determinación do prezo non pode deixarse ao arbitrio dunha das 

partes.  

 

Por tanto o custo para calquera proxecto de inversión, por imperativo legal, 

ten que ser fixado de acordo aos principios antes mencionados e polo tanto 

coñecido de antemán a hora de facer a correspondente contratación. O que 

o noso entender se debería facer con aqueles proxectos de investimentos 

cuxo custo supere unha contía determinada (5 millóns de euros)  debería 

tamén incluír un análises dos beneficios que xerará dito investimento para 

poder analizar a adecuación e viabilidade do proxecto de acordo o custo-

beneficio, analizando si é posible as distintas alternativas de inversión. 

 

 

“O Parlamento galego insta a Xunta de Galicia a realizar análises custo-

beneficio para proxectos de investimento que superen os cinco millóns de 

euros, promovidos pola Xunta con recursos públicos, con fórmulas de 

colaboración público-privada ou en réxime de concesión. Realizaranse 

igualmente sobre aqueles proxectos inicialmente orzados en menor cantidade 

pero que por modificacións do proxecto superen logo a devandita cifra.”  

Proposta de resolución nº 3 
 

PLAN DE DINAMIZACIÓN DEMOGRÁFICA REAL  E NON DE 

PROPAGANDISTA  

 

O número de habitantes de Galicia no 2015 é de 2.731.406. Son 64.683 

persoas menos que no 2.009. 

 

Se comparamos o tramo de poboación de Galicia situado entre os 0 e os 24 

anos e o de 65-e 85 ou máis anos, as diferenzas son as seguintes: hai 

548.857 persoas menores de 25 anos, e 655.841 maiores de 65 anos, é dicir 

106.984 persoas de diferenza, que en termos porcentuais equivalen, 

respectivamente, ao 20.09 % e o 24,01 %, o que supón 3,92 puntos a favor 

do colectivo de maiores de 65 anos. 

 

O Plan de Dinamización Demográfica, aprobado en solitario polo PP no 

Parlamento de Galicia, non contempla nin unha soa medida concreta de 

actuación, agás as campañas publicitarias que cada ano saen a concurso, 

namentres Galicia se encolle,  perde  habitantes e manda a emigración ao 

seu mellor capital humano. 

 

“O Parlamento galego insta a Xunta de Galicia a dotar o Plan de 

Dinamización Demográfica de medidas, orzamentos e obxectivos avaliables, 

combinando as medidas de carácter fiscal coa priorización, da creación de 

emprego feminino e da xente moza e a implantación de servizos públicos 

básicos, se cabe de maneira máis especial,  no medio rural galego.” 

Proposta de resolución nº 4 
 

LOITAR CONTRA A CRONIFICACIÓN DO DESEMPREGO E A 

PERDA DAS PERSOAS MÁIS CUALIFICADAS 

 
O Servizo Público de Emprego (SEPE) é percibido cada vez máis como un 

mero trámite para as persoas en paro e non cómo o lugar no que apoiarse 

para atopar un emprego. De feito, si tomamos os datos tanto de paro 

rexistrado como da EPA observamos enormes diferenzas entre afiliación á 

seguridade social e inscrición no paro rexistrado que teñen claramente dous 

motivos: emigración e desestimento. 

 

O paro no segundo trimestre do 2015 (EPA) ascende en Galicia a un total de 

252.500 persoas. Esta cifra de persoas paradas supón un aumento de 89.000 

persoas máis desempregadas con respecto ao I trimestre de 2009, cifra coa 

que Núñez Feijóo accedeu ao Goberno galego. Así, dende aquela, o paro 

sufriu un aumento en Galicia de máis do 50 %, sendo unha das 

Comunidades autónomas onde máis aumentou o paro neste período, Galicia 

ten, polo tanto, un comportamento moito máis débil na creación de emprego, 

que o conxunto de España. 

 

A taxa de paro (parados/poboación activa) para Galicia se sitúa no 20 %, 

cun aumento de máis de 8 puntos, en relación ao momento en que Feijóo 

chegou ao Goberno da Xunta. Por outra banda, a taxa de emprego ou de 

ocupación (ocupados/poboación) se sitúa para Galicia no 42,8 % (48 % no 

2009), inferior ao dato de España e unha das mais baixas do Estado; e 

relacionado con este dato, a taxa de actividade (activos/poboación) se sitúa 

en Galicia no 53,5 %, a mais baixa das CC.AA. e seis puntos por detrás da 

media española; estamos vendo un mercado laboral débil que non é quen de 

aproveitar a incipiente recuperación. 

 
“O Parlamento galego insta a Xunta de Galicia a aproximar no ano 2016 os 

orzamentos en materia de emprego ao monto de 2009, 421 millóns de euros, 

reforzando o Servizo Público de Emprego con recursos humanos, para 

establecer unha estratexia de loita contra o desemprego acordada coas demais 

administracións e cos axentes sociais e económicos que priorice as persoas 

paradas de longa duración e o desemprego xuvenil. Esta estratexia deberá 

contar, cando menos, coas seguintes premisas: 

 

─ Formar aproveitando o tempo de desemprego para incrementar as 

competencias – clave necesarias para o tecido produtivo galego. 

─ Incentivar o mantemento da meirande parte de persoas que na 

actualidade teñen un contrato de traballo temporal dentro das 

empresas, transformándoo en contrato estable. 

 

─ Vincular, dada a caída da contratación indefinida, todos os incentivos 

a unha taxa de estabilidade e ó seu mantemento, fomentando 

determinadas modalidades de contratación.  

 

─ Os incentivos deben traducir as dificultades dos diferentes colectivos 

para incorporarse ó mercado de traballo nunha escala que discrimine 

positivamente. 

 

─ Definir qué actividades económicas van ser claves nun novo modelo 

produtivo, para reconverter os excedentes de emprego do sector da 

construción e afíns  e outros en dificultades a estas actividades 

planificando a transición a un novo modelo produtivo. 

 

─ Procurar creación de emprego a curto prazo para aquelas persoas que 

perderon o seu emprego nesta crise e xa esgotaron as súas prestacións 

e os que nunca traballaron e finalizaron o seu itinerario de inserción. 

 

─ Apostar pola igualdade de mulleres e homes no ámbito laboral a 

través de programas específicos. 

 

─ Acometer plans de "volta ao estudo" da xuventude que os deixou moi 

cedo para dedicarse a traballar ou cuxa formación non se adapta ás 

demandas do mercado de traballo. 

 

─ Fortalecer o Servizo Público de Emprego nunha dobre dirección: 

establecendo procedementos e medidas de planificación para a 

mellora da empregabilidade que deu resposta ás necesidades do tecido 

produtivo e de promoción persoal dos traballadores e traballadoras e 

potenciando a intermediación. Dado que xa se conta cunha cantidade 

suficiente de itinerarios  personalizados elaborados, este será un 

requisito necesario para participar nos programas de escolas – 

obradoiros e obradoiros de emprego. 

 

─ Recuperar o Salario Galego de Inserción. 

─ Implantar de novo e ampliar os Pactos Territoriais de Emprego, que 

actúan nos mercados locais potenciando o emprego para persoas 

paradas de longa duración en rehabilitación de espazos urbanos, de 

vivenda e mellora e mantemento de infraestruturas, acordando estes 

programas cos gobernos locais. 

 

 

E cunha medida de choque urxente: 

 

Un plan para a formación e acreditación de competencia para que 20.000 

mozos e mozas adquiran a formación básica para a súa recualificación 

profesional.  Un programa para a reinserción formativa dos máis mozos e 

mozas que teñan abandonado o sistema educativo sen a titulación de ESO e 

que non traballan. O obxectivo é ofrecerlles a posibilidade de acreditarse en 

competencias clave de nivel II imprescindibles para optar a especialización 

formativa nun prazo de seis meses.  O programa desenvolverase coa suma de 

tres accións: 

 

─ Oferta pública de cursos de competencias clave de nivel II. 

─ Elaboración dun dispositivo de formación a distancia para realizar 

estes cursos. 

─ Realización masiva de probas de acreditación das competencias 

claves. 

Proposta de resolución nº 5 

 

FACER POSIBLE O RETORNO DO TALENTO 

 

Entre 2009 e 2015 se deixaron de orzar en políticas de xuventude 6,8 millóns 

de euros, un 35 % menos. 

 

Acabaron coas axudas para independizarse e poder desenvolver o seu 

proxecto de vida, a renda básica de emancipación que había facilitado en 

Galicia o acceso á vivenda a máis de 20.000 mozos e mozas desapareceu en 

canto chegou Rajoy ao goberno central coa connivencia de Feijóo. 

 

Non hai acceso a empregos de calidade, o cada vez máis escaso emprego é 

temporal, precario e con salarios devaluados grazas á reforma laboral 

apoiada entusiasticamente por Feijóo, (a reforma permite que mozos e 

mozas poidan ser aprendices por un salario indecente, ata os 33 anos por 

menos de 500 euros). 

 

Anunciou un Plan Estratéxico da Xuventude de Galicia e un plan de 

emprego  que non contemplan de xeito transversal medidas que de verdade 

poñan en pé unha acción decidida de política xuvenil, que axude a manter en 

Galicia a unha xeración de mozos e mozas que se nos está indo á emigración 

por non atopar oportunidades na súa terra, co grave prexuízo que iso supón 

para a nosa situación demográfica, a perda de capital humano, etc. 

 

A realidade é que cada día Feijóo expulsa de Galicia a 40 mozos e mozas, 

da orde de 13.000 ao ano. Hoxe hai máis xuventude en paro que traballando 

cando no ano 2009 a ocupación duplicaba o desemprego xuvenil. 

 

“O Parlamento galego insta a Xunta de Galicia a desenvolver un plan de 

retorno para as persoas mozas emigradas con dous obxectivos: que 

namentres permanezan nos países aos que foron a traballar teñan os seus 

dereitos laborais, sanitarios, etc., garantidos e que poidan regresar e 

integrarse laboralmente canto antes, e para elo: 

 

─ Crear, xunto coas Universidades galegas, un Observatorio de Xoves e 

Emigración que estableza mecanismos de investigación, seguimento e 

avaliación dos fluxos migratorios.  

─ Impulsar convenios de reciprocidade para a homologación de títulos, 

tomando as medidas pertinentes para axilizar a tramitación de 

convalidacións e favorecer a extensión dos servizos da UNED nas 

sedes da administración exterior (exames, probas de selectividade, 

acceso universidade para maiores de 25 anos, etc.) como oferta de 

formación en niveis educativos superiores para as persoas 

desprazadas.” 

Proposta de resolución nº 6 
 

A DESIGUALDADE COMBÁTESE ERRADICANDO A POBREZA E 

A EXCLUSIÓN SOCIAL 

 
A única partida que medra nos orzamentos de Feijóo ano tras ano é a da 

RISGA, a proba máis evidente do fracaso nas políticas sociais. Aínda así, 

esgótase a primeiros do verán, a pesares de que cada vez é máis difícil para 

as persoas en risco de pobreza ou exclusión social o acceso a esta 

prestación, polas trabas burocráticas e o retraso na súa concesión que 

acumula a Xunta, tratando de aforrar tamén na pobreza. 

 

A nova Lei de inclusión social que tería que promover itinerarios de 

inclusión e estratexias a longo prazo aínda non se desenvolveu dende que foi 

publicada, convertendo en papel mollado os compromisos nela reflectidos. 

 

Segundo a EPA do segundo trimestre de 2015, o número de fogares no que 

todos os seus membros activos están parados, sitúase para Galicia en 86.600 

ao redor  de 250.000 persoas, un 100 % máis que en 2009, duplicando o 

número dende que Feijóo chegou ao poder. Aquí atópase a principal bolsa 

de pensionistas, moitos deles coas pensións mínimas, que manteñen aos seus 

fillos e netos.  

 

Aínda mais grave, en termos de desigualdade e pobreza é o número de 

fogares no que non entra ningún ingreso, 33.500 fogares, é dicir, ao redor 

de 100.000 persoas, un incremento do 70 % dende que Feijóo é presidente 

da Xunta de Galicia. Estas persoas son as principais usuarias do RISGA, o 

incremento orzamentario desta partida só reflicte o fracaso das políticas 

laborais e sociais de Feijóo.    

 

“O Parlamento galego insta a Xunta  de Galicia a estender as prestacións de 

inclusión (RISGA) a todas as persoas que non teñen ningún tipo de ingresos, 

eliminando as trabas burocráticas impostas para favorecer o desestimento e 

axilizando os prazos para dar cumprimento ao establecido na lexislación 

vixente e,  promulgando á súa vez a  Declaración de Familias en Risco de 

Exclusión por quebra económica sobrevida a efectos de elaborar plans de 

reflotamento familiar evitando chegar a exclusión social, con medidas cómo: 

─ Prioridade absoluta na mobilización dos recursos públicos dispoñibles 

e nos sistemas públicos de protección (emprego, educación, etc.) 

 

─ Obtención de tutela xudicial especial por execucións hipotecarias, 

procedementos concursais, etc.” 

Proposta de resolución nº 7 

 

RECUPERAR OS DEREITOS NA SAÚDE PÚBLICA DA 

CIDADANÍA E DAS E DOS PROFESIONAIS 

 

Continuamos sen recuperar o modelo de sanidade que tiñamos antes da 

chegada do Partido Popular aos gobernos central e autonómico, que facía 

da nosa sanidade pública unha das mellores do mundo. Sanidade pública, 

universal, gratuíta no momento de recibir a asistencia e de calidade. O 

dereito a recibir asistencia sanitaria debe ir ligado á condición de cidadán.  

E para mudar estas políticas sanitarias tan prexudiciais para a saúde non 

chega con ir cesando as persoas que ocupan a consellería senón que é 

preciso mudar a ideoloxía do partido do Goberno. 

Existen segmentos de poboación que teñen serias dificultades para poder 

acceder á atención sanitaria pero tamén á medicación indicada e a 

determinados coidados debido aos copagos.  

Continuamos sen coñecer a realidade das listas de espera, con plantas e 

camas pechadas todo o ano. 

A política sanitaria do Goberno Feijóo nestes anos foi recortar e suprimir 

todo o que puído o sistema público sanitario que tiñamos, para ilo 

substituíndo por un novo sistema privado. E tanto no referente ás 

infraestruturas, como a tecnoloxía, aos servizos e ata aos recursos humanos. 

E como colofón a esta política, a cidadanía está constatando os resultados 

da mesma na posta en marcha do novo Hospital de Vigo,  que acumula 

graves deficiencias, moitas das cales, a pesares da grande profesionalidade 

do persoal sanitario non se poderán solventar polo modelo privado 

escollido. 

“O Parlamento galego insta a Xunta de Galicia a recuperar na sanidade 

pública o conxunto de dereitos dos que disfrutaba a cidadanía antes desta 

deriva privatizadora do Partido Popular, e dise xeito se poda:  

 

─ Garantir a universalidade da atención sanitaria e que os galegos e as 

galegas non perdan esa garantía ao residir uns meses fóra de Galicia. 

─ Garantir a calidade e a sostenibilidade do sistema sanitario público 

galego, repoñendo o orzamento sanitario e comprometendo o PIB ata 

alcanzar o nivel dos países da nosa contorna. 

 

─ Recuperar os minguados cadros de persoal dos centros sanitarios 

galegos e así repor e dimensionar os RRHH en consonancia coa 

demanda que ten o noso sistema. Devolver ao persoal sanitario as 

condicións laborais que tiña antes dos recortes, en canto á carreira 

profesional salario e días libres. Retirar os contratos eventuais por 

gardas, días ou semanas. Que os cargos de responsabilidade e 

xefaturas sexan cubertos unicamente a través dos concursos de 

méritos correspondentes. Planificar adecuadamente, e segundo as 

nosas necesidades, a formación dos e das profesionais da sanidade.  

 

─ Paralizar de forma inmediata e irreversible todas as privatizacións 

previstas e comezar a reverter as que xa están feitas. E tanto as 

utilizadas para a adquisición de tecnoloxía, como para a construción 

das infraestruturas sanitarias, ou para a xestión das mesmas e por 

suposto nin para os recursos humanos nin para a prestación de 

servizos sanitarios. 

 

─ Centralizar a compra de material e subministros,  pero con xestión e 

financiamento público. 

 

─ Garantir unha sanidade gratuíta no momento de recibir asistencia. 

Anular os novos copagos introducidos e valorar en Galicia a 

reposición do financiamento público para aqueles fármacos que 

recomendan os expertos. Retirar de forma definitiva o copago para os 

fármacos de dispensación ambulatoria na farmacia hospitalaria. 

Completar o calendario de vacinación segundo esixe a comunidade 

científica. 

 

─ Renovar e Recuperar o Plan de Atención Primaria e o de Saúde 

Mental así como as capacidades e autonomía das diferentes áreas 

sanitarias recollidas no Mapa Sanitario de Galicia en vixencia; 

recuperar o plan de trastornos aditivos, tanto no referente á prevención 

como a atención e rehabilitación das persoas drogodependentes, 

mantendo e potenciando os equipos que tiñamos. Potenciar a función 

da enfermería na rede sanitaria pública sobre todo na atención das 

persoas con enfermidades crónicas. 

 

─ Rematar coa discriminación histórica na atención hospitalaria na área 

sanitaria de Vigo, recuperando a planificación sanitaria do ano 2006 e 

rescatando a concesión do Hospital privado Álvaro Cunqueiro.”   

Proposta de resolución nº 8 

 

VIVENDA PÚBLICA AO ALCANCE DAS FAMILIAS EN 

DIFICULTADES 

 

A política de vivenda pública e protexida acada un grao de abandono sen 

precedentes na historia da nosa autonomía e probablemente de ningunha 

outra comunidade autónoma. 

 

En canto á vivenda en réxime de aluguer: 

Son 500 as vivendas dispoñibles para realoxo de afectados por 

desafiuzamento  500 e son 43 as vivendas ocupadas. 

 

O número de familias que perderon a súa vivenda habitual por 

desafiuzamento entre o ano 2009 e 2015 en Galicia son  máis de 12.000. 

 

Cómpre subliñar que segundo datos dos últimos anos,  a maior porcentaxe 

de  desafiuzamentos  se  produce  por non  pagamento de aluguer, case un 

70 %, o que fai aínda máis prioritario impulsar unha política de vivenda de 

alugamento.  Hai que salientar ademais, que no ano 2015 a Xunta de 

Galicia non iniciou a construción de ningunha vivenda de promoción 

pública en réxime de aluguer. 

 

É intolerable o  atraso no convenio co Ministerio de Fomento para o 

desenvolvemento do Plan Nacional de Vivenda 2013-2016, asinado en 

setembro de 2014, transcorridos 21 meses dos 48 de vixencia do plan. A 

normativa de aplicación e desenvolvemento na Comunidade Autónoma 

publicouse ao longo do primeiro cuadrimestre de 2015, polo tanto, 28 meses 

perdidos sobre 48. 

 

Galicia segue a bater records por abaixo en materia de nova vivenda 

protexida, cualificacións definitivas outorgadas no ano 2014 (141 vivendas), 

1º trimestre do ano 2015 (0). 

 

“O Parlamento galego insta a Xunta de Galicia a presentar no Parlamento de 

Galicia, nun prazo máximo de 3 meses, un proxecto de lei no que se recoñeza 

explicitamente como dereito subxectivo o dereito a unha vivenda digna e 

axeitada a favor dos que non dispoñan dela e carezan dos recursos 

económicos precisos para acadar unha. Mentres non se aproba esta lei, o 

Goberno deberá: 

─ Asegurar o dereito á vivenda das persoas afectadas por 

desafiuzamentos, tanto que proveñan de execucións hipotecarias como 

de non pagamentos de rendas cando carezan de recursos económicos 

para facerlles fronte, co fin de que poidan continuar ocupando a súa 

vivenda.  

 

─ Presentar, no actual  período de sesións, un plan de vivenda social na 

Comunidade Autónoma que dea satisfacción tanto á demanda 

existente, procedente de novas unidades familiares, como a aqueles 

que, por mor da situación económica, están a perder a súa vivenda. 

Dentro dese plan daráselle prioridade á vivenda en réxime de aluguer 

e incluirase igualmente, un programa para vivenda da xente moza e 

medidas económicas de apoio aos titulares de vivendas protexidas 

que, como consecuencia do Real decreto 20/2012, se ven privados das 

axudas na subsidiación de préstamos para adquisición de vivendas 

protexidas vinculadas aos plans nacionais de vivenda 2002-2005, 

2005-2008 e 2009-2012.  

 

─ Renovarase o Plan ALUGA e traspasarase á Consellería de Política 

Social a xestión das vivendas de titularidade pública destinadas ao 

acollemento de familias afectadas polos desafiuzamentos.”  

Proposta de resolución nº 9 

 

UNHA REDE DE SERVIZOS SOCIAIS PÚBLICA, REFORZADA E 

COORDINADA COS GOBERNOS LOCAIS 

  
O presidente Feijóo conseguiu o obxectivo que perseguía dende o inicio do 

seu Goberno, desmantelar os servizos públicos dedicados a traballar coas 

persoas con discapacidade, dependencia, menores, persoas en risco de 

pobreza ou exclusión social; coas persoas que precisan do estado de 

benestar para obter unha sociedade máis cohesionada, inclusiva e 

igualitaria. 

 

Recortou servizos, recortou dereitos, incrementou copagos, asfixiou familias 

e gobernos locais. Precarizou ao máximo aos traballadores e traballadoras 

públicos, amortizou prazas e despediu persoal. 

 

Ademais, a necesaria colaboración e coordinación entre as distintas 

consellerías con competencias en política social é inexistente, como entre o 

Goberno galego e central ou a Administración de xustiza e fiscalía, como 

podemos observar a cotío en conflitos de violencia de xénero ou violencia 

contra menores. 

 

A aplicación da Lei de dependencia presenta en Galicia unha lista de espera 

por encima da media estatal (41 %,  son 27.000 persoas), somos das CCAA 

con menor gasto público promedio por habitante (só 88,67 euros, media do 

Estado 104 euros, Estremadura 117 ou Asturias con 96 euros ou Andalucía 

con 120 euros teñen mellores indicadores). 

 

Hoxe hai menos persoas atendidas que no 2012 e só dende primeiros deste 

ano xa morreron máis de 1.000 persoas con dereito recoñecido sen chegar a 

percibir as prestacións. 

 

As reavaliacións de oficio dos dereitos xa recoñecidos ás persoas con 

dependencia, feitas pola anterior  Consellería de Traballo deixan persoas 

con perda do dereito de seren atendidas, e con redución das prestacións 

económicas e de servizos. 

 

En canto aos copagos, 13 CCAA teñen menores copagos das persoas 

usuarias que Galicia, probablemente froito das reavaliacións que agora 

contemplan o patrimonio e que están levando a moitas persoas a abandonar 

as residencias e os centros de día porque non poden afrontar o incremento 

(de media un 40 %) na achega que teñen que facer. 

 

Recorte brutal tanto do Plan Concertado (-70 %) como das transferencias 

para atender a Lei de dependencia por parte do Goberno do Estado. Máis de 

84 millóns de euros nos debe o Goberno Rajoy por modificacións no cálculo 

das achegas da AGE. 

 

A estocada que supuxo a reforma da lexislación en materia de 

Administración local para os servizos sociais de proximidade (concellos), 

supón que en xaneiro de 2016 terá que estar definido que Administración se 

fai cargo destes servizos sen que o Goberno Feijóo teña sido capaz neste 

tempo de dialogar e concertar cos concellos en que termos se desenvolverá 

este novo mapa competencial. 

 

A única noticia para o mundo local é que en xaneiro tamén empezará a 

funcionar a Axencia Galega de Servizos Sociais, que vén a substituír ao 

Consorcio Galego de Benestar co obxectivo de xestionar todos os servizos de 

proximidade públicos (residencias, escolas infantís, centros de día, centros 

de información á muller, centros xuvenís, centros de menores, etc.), con 

ameazantes convenios que encarecen de xeito alarmante os prezos para 

concellos e persoas usuarias, sen mediar un mínimo diálogo previo. 

 

Os centros públicos sofren un grave deterioro nas súas instalacións por falta 

de mantemento e a escaseza de medios humanos e materiais repercute 

drasticamente na calidade da atención ás persoas usuarias, o Goberno 

externaliza a xestión de todos os novos, primando ás empresas privadas 

fronte as entidades de iniciativa social. 

 

Só no que vai desta última lexislatura, das máis de 30 adxudicacións feitas 

para a xestión destes centros, ningunha foi para xestión da Xunta ou do 

Consorcio e 20 delas foron a entidades de iniciativa privada de carácter 

mercantil. 

 

Isto explica porque o Goberno do Sr. Feijóo non quere apoiar o Concerto 

Social priorizando na xestión dos centros externalizados ás entidades de 

iniciativa social sen ánimo de lucro fronte as de carácter mercantil, como 

están facendo en Asturias, País Vasco, Baleares ou Murcia.  

 

 

 



 

Partido dos 
Socialistas 
de Galicia 

 
 
 
 

 
 
 
 
 
 

 
 

 
 

 Grupo Parlamentario 

 
 

 

20 

“O Parlamento galego insta a Xunta  de Galicia a reorientar a súa política 

social, promovendo o diálogo coas demais administracións públicas e coas 

entidades do terceiro sector para levar a cabo, entre outras, as seguintes 

medidas: 

 

─ Lexislar sobre o Concerto Social para priorizar na prestación dos 

servizos vinculada aos dereitos sociais, ás entidades de iniciativa 

privada sen ánimo de lucro fronte ás entidades de carácter mercantil. 

 

─ Comprometer, mentres non se deroge a Lei de racionalización e 

sostibilidade da Administración local, o mantemento dos servizos 

sociais na xestión autonómica e municipal mediante a concertación 

e/ou delegación. 

 

─ Priorizar o investimento nos servizos sociais e recuperar a estabilidade 

e dotación de dos seus profesionais, preservando o carácter de rede de 

servizos capaz de instrumentar os dereitos sociais. 

 

─ Asegurar partidas orzamentarias para evitar o risco de peche ou 

privatización dos servizos sociais municipais a 1 de xaneiro de 2016. 

 

─ Repoñer os postos de traballo suprimidos e/ou amortizados da 

Consellería de Traballo e Benestar nos centros públicos de atención ás 

persoas con discapacidade, persoas maiores, persoas autónomas, 

dependentes, centros de menores, escolas infantís, para situalos a 

niveis cando menos do ano 2009.  

 

─ Elaborar un plan de investimento para modernizar os edificios e 

repoñer os materiais precisos para que se poida prestar unha atención 

integral pública e de calidade ás persoas usuarias destes centros, á vez 

que melloran as condicións de traballo do persoal destes centros.  

 

─ Esixir do Goberno central o nivel de financiamento acordado pola Lei 

de dependencia e a devolución das cantidades deixadas de percibir por 

este concepto e polo recorte do nivel mínimo. 

 

─ Deixar sen efecto as reavaliacións e recortes nas prestacións de 

servizos e nas prestacións económicas levadas a cabo durante estes 

anos e acometer un Plan urxente de atención ás persoas en lista de 

espera. 

─ Esixir do Goberno de España que  desenvolva os preceptos 

establecidos na Lei de adaptación á Convención Internacional de 

Dereitos das Persoas con Discapacidade para dar cumprimento ao 

relativo á súa capacidade xurídica, en concreto no dereito ao voto. 

 

─ Esixir dos medios de comunicación públicos galegos o emprego da 

lingua de signos, cando menos, en todos os espazos informativos e 

implantar progresivamente ao longo da presente lexislatura o emprego 

desta linguaxe no resto da programación. 

 

─ Dialogar cos concellos, Fiscalía, Xustiza, organizacións da sociedade 

civil e demais institucións concernidas e aprobar un Protocolo 

Interinstitucional de Intervención para a prevención e atención do 

maltrato á infancia e adolescencia en Galicia, dotado con equipos 

profesionais especializados e con recursos económicos e materiais 

suficientes.  

 

─ Definir e concretar un plan de ordenación e extensión dos servizos 

comunitarios específicos para proporcionar Atención Temperá nas 

áreas sociais onde actualmente non existen ditos recursos e para 

regularizar a súa prestación en toda Galicia de forma equitativa e 

acorde aos principios que establece o Decreto 183/2013.”  

Proposta de resolución nº 10 

 

EDUCACIÓN PÚBLICA, INCLUSIVA, DE CALIDADE E CON 

EQUIDADE 

 

Nestes anos de crise económica perdéronse miles de prazas de profesorado 

no conxunto do país, os traballadores do ensino público viron mermado o 

seu poder adquisitivo nun 30 % aproximadamente, levándoos  a niveis de 

renda da década dos 90 do século pasado. 

 

Esa mesma situación vivírona os centros educativos, co deterioro dos 

edificios, non reposición de  equipamentos didácticos ( fundamentalmente 

informáticos e de formación profesional ) ou coa nula eliminación da fenda 

dixital. 

 

A denominada FP Básica foi implantada en Galicia o curso anterior dunha 

maneira insensata e precipitada, e sen que os centros educativos teñan 

recibido, ata o día de hoxe, que saibamos,  nin un só euro para gastos de 

funcionamento, nin para material didáctico, nin para  facer as obras 

necesarias de adaptación de espazos que necesitaban moitos centros que non 

tiñan tradición de impartir estudos de formación profesional. 

 

Esa implantación precipitada pode ter tamén consecuencias a  efectos de 

titulación para o alumnado que iniciou os citados estudos no curso 2014-

2015, e que deben finalizalos en xuño de 2016, pois non está contemplado 

que os citados estudantes  poidan acceder a unha titulación ata 2018, se non 

é  reformado parcialmente o Decreto  127/2014. 

Coa implantación da LOMCE  tanto en Galicia como no conxunto de 

España, perdeuse a oportunidade de darlle estabilidade ao sistema 

educativo, demanda histórica da comunidade educativa. 

 

A pesares de que o Partido Popular trata de trasladar a necesidade da 

LOMCE para atacar as eivas do sistema educativo, os datos amosaban que 

o sistema educativo tiña mellorado de maneira importante na súa equidade e 

calidade, e se tiña acadado un servizo público educativo que chegaba a toda 

a poboación en condicións de igualdade, cunha alta valoración na 

comunidade internacional dos titulados en España. 

 

Os últimos informes internacionais coñecidos avaliaban esta situación, si 

ben é certo que o facían coa LOE, precisamente a lei que ven a substituír a 

LOMCE e constataban un peor comportamento dos datos en Galicia 

comparativamente coas demais CCAA do norte de España, tanto en 

equidade como no baixo número de alumnado excelente. 

 

Agora, coa realidade da precipitada implantación da LOMCE, a 

comunidade educativa protesta pola premura dos novos currículos de 

primaria, secundaria, bacharelato e FP Básica, pola cambiante política de 

libros de texto ou o inicio das reválidas, e demanda a ralentización do 

calendario de implantación para evitar maiores prexuízos. 

 
“O Parlamento galego insta a Xunta de Galicia a deseñar un Plan de 

educación, previo diálogo coa comunidade educativa, dotado dos recursos 

orzamentarios necesarios e que  no prazo de catro anos reduza á metade o 

abandono escolar temperá; reduza á metade o fracaso escolar; incremente as 

cualificacións académicas das persoas adultas, potenciando os sistemas de 

atención presencial e a distancia e implante sistemas de certificación 

internacionalmente aceptados para avaliar o nivel de idiomas dos estudantes 

de ensino pos-obrigatorio. Dito plan, acompañado dun sistema de 

indicadores, sería remitido ao Parlamento para o seu exame. Así mesmo, 

demandar do Goberno de España a derrogación da LOMCE e mentres isto 

non sucede, analizar con rigor o que está sucedendo coa súa implantación, 

fundamentalmente nos aspectos de desenvolvemento curricular e reválidas e, 

consecuentemente, ralentizar a súa aplicación.” 

Proposta de resolución nº 11 
 

A LINGUA: SEÑA DE IDENTIDADE, MOTIVO DE ORGULLO E 

NON CAUSA DE CONFRONTACIÓN 

 
O Goberno de Feijóo practicou dende o principio un ataque á lingua galega.  

Lembremos aquel bilingüismo cordial  e a plataforma Galicia Bilingüe coa 

que comezou por primeira vez dende tempos inmemoriais a crear un conflito 

coa lingua, algo que nin sequera Fraga fixo. 

 

O sesgo ideolóxico do Goberno de Feijóo que identifica todo o galego co 

nacionalismo, o está a pagar a lingua, e tamén o resto das manifestacións 

culturais.  

 

“O Parlamento galego insta a Xunta de Galicia  a chegar a un verdadeiro 

consenso,  social e político ao redor da lingua galega que nunca debeu 

romperse, procedendo á derrogación do Decreto 79/2010 coñecido como 

Decreto do plurilingüismo,  e á elaboración dun novo dentro do marco do 

Plan de Normalización da Lingua Galega, que será debatido e aprobado no 

Parlamento galego. Isto conleva a tarefa de implicar na actividade 

xurisdicional aos operadores xurídicos da Xunta de Galicia no uso da lingua 

galega en todos os procedementos procesuais e ordenando que, nas 

demandas, sexa invocado o art. 7.2 da Lei de normalización lingüística, 

solicitando que o expediente sexa remitido á Xunta en galego e que os 

órganos xurisdicionais diten sentenzas en galego.” 

Proposta de resolución nº 12 

 

 

A CULTURA COMO FACTOR INNOVADOR PARA A DEFENSA DE 

GALICIA NUN MUNDO GLOBAL  

 

As industrias culturais supoñen máis do 2 % do PIB de Galicia. Ademais 

disto, temos que engadir que o xenio dunha cultura de seu é un factor 

innovador fundamental para a defensa de Galicia nun mundo global.  

 

O Goberno de Feijóo atacou dende o primeiro momento á cultura aínda que 

finxe e aparenta unha defensa formal. Non temos máis que ver as actuacións 

e as posicións do PP no Parlamento de Galicia, para ver como a vai 

destruíndo dende a base. 

 

A Xunta carece dunha política cultural digna de ser considerada como tal, e  

xustifica o seu papel actuando como un programador cultural. 

 

Os creadores en Galicia seguen a sufrir o deterioro que se ten producido co 

dereito á cultura da cidadanía galega. De feito, fronte á brutal suba do IVE 

acordada polo Goberno de España, a Xunta, a diferenza doutras CCAA, 

decidiu non adoptar ningunha clase de medida de compensación (como os 

chamados bonos cultura, do País Vasco ou as novas liñas de financiamento 

aprobadas en Cataluña para apoiar a industria cultural e aos creadores).  

 

 

“O Parlamento galego insta a Xunta de Galicia a crear unha política cultural 

que teña en conta a creadores, industria, patrimonio e o dereito de acceso á 

cultura da cidadanía, coas seguintes premisas: 

 

─ Demandar ao Goberno de España a que baixe o IVE cultural, para 

poñer fin ao empobrecemento que está a sufrir un sector clave en 

calquera sociedade desenvolvida e que ademais de ser un dereito, é 

tamén un sector industrial e creativo.  

 

─ No caso de que o Goberno de España non atenda esta petición, adopte 

medidas en Galicia, que palíen o efecto que este tipo impositivo está a 

producir na cultura galega. 

─ Constituír, con carácter urxente, unha comisión de persoas expertas 

para que, no prazo máximo de seis meses, emitan un informe sobre o 

estado de conservación no que se atopan os diversos bens inmobles 

catalogados como de interese cultural, sinalando aqueles que requiren 

de actuacións inmediatas. A Xunta de Galicia, por si mesma ou en 

colaboración con outras autoridades, elaborará un plan programado de 

actuacións destinado a protexer e salvagardar ese patrimonio 

cultural.” 

Proposta de resolución nº 13 
 

A UNIVERSIDADE COMO PALANCA DE CRECEMENTO 

SOSTIBLE 

 
Durante os anos do Goberno do Sr. Feijóo o Sistema Universitario de 

Galicia está a sufrir unha situación de extrema debilidade económica e de 

redución das súas posibilidades de competir nun escenario cada vez máis 

esixente. 

 

O descenso do financiamento da Xunta de Galicia para as universidades 

cífrase nun 15 % dende 2009 a 2015,  e o Plan de Financiamento do SUG, 

que teoricamente ía garantir a estabilidade e a suficiencia financeira das 

universidades, vese continuamente incumprido  de maneira que en termos 

constantes as universidades galegas teñen en 2015 un nivel de financiamento 

similar ao do ano 2005, é dicir,  retrocederon unha década.  

 

Da mesma maneira estanse producindo fortes recortes no investimento en 

I+D para as universidades xa que entre 2011 e 2015 a Consellería de 

Cultura, Educación e Sistema Universitario, non executou un 24 % dos 

fondos orzados, 46 millóns de euros que quedaron fóra do sistema de I+D 

universitario.  

 

Por iso é esencial que a Xunta firme cas universidades un novo Plan de 

Financiamento 2016-2020 no que se aumenten os recursos económicos de 

maneira que cheguen á media do financiamento na UE,  do que nos estamos 

aloxando cada vez máis. 

 

A política dos Gobernos do PP en Galicia e en Madrid tamén están 

producindo unha forte redución do persoal das universidades galegas,  por 

riba incluso que a redución media en España tal como indican os datos da 

CRUE, que pon en perigo o futuro do sistema universitario e que é necesario 

atallar de inmediato abolindo calquera taxa de reposición para o persoal 

das universidades e do sistema de I+D.  

 

E tamén hai un claro e sistemático ataque, por parte da Xunta de Galicia, á 

autonomía universitaria recoñecida na Constitución. En realidade as 

universidades galegas están intervidas pola Consellería de Facenda que 

dirixe a xestión dos seus recursos humanos cando non ten competencia para 

elo. 

Todo isto trae unhas consecuencias moi graves para as universidades 

públicas galegas tal como está a denunciar toda a comunidade universitaria.   

 

 “O Parlamento galego insta a Xunta  de Galicia a revisar o novo Plan de 

Financiamento do Sistema Universitario de Galicia 2016-2020 presentado no 

Consello Galego de Universidades para que garanta a súa sostibilidade, 

suficiencia e estabilidade orzamentaria e financeira. Os fondos deste novo 

plan de financiamento serán incrementados na contía suficiente para 

conseguir que o Sistema Universitario de Galicia chegue á converxencia coa 

media dos sistemas universitarios da UE, chegando en 2020, cando menos, a 

un nivel de financiamento das universidades que represente o 1,5 % do PIB 

de Galicia. Así mesmo, a Xunta de Galicia, respectará a autonomía 

universitaria especialmente na xestión dos recursos humanos e requirirá o 

Goberno e España a eliminación de calquera taxa de reposición no emprego 

público nas universidades e no sector e I+D+i.” 

Proposta de resolución nº 14 

 

SECTOR INDUSTRIAL FORTE E SOLVENTE COMO MOTOR DA 

ECONOMÍA GALEGA 

 
O emprego industrial (IGE, segundo trimestre de 2015) é de 161.900 

persoas. No primeiro trimestre do 2009, era de 208.400 persoas. 

Produciuse, polo tanto, unha redución de 46.500 empregos industriais, un 

22,3 % de baixada. 

 

A pesares da continua propaganda (Industria 4.0) continuamos sen un Plan 

Integral de Política Industrial que posibilite aumentar o peso da industria na 

composición do PIB galego e aposte por uns obxectivos para a recuperación 

do emprego, a maior internacionalización e o aumento de produtividade 

para as nosas empresas, con obxectivos de carácter cuantitativo que 

permitan avaliar correctamente o resultado destas políticas. 

 

Máis alá das variacións conxunturais, o Índice de Produción Industrial tivo 

nos derradeiros cinco anos (medio prazo) unha evolución máis negativa que 

o conxunto de España. 

 

Se algún sector reflicte a parálise da industria galega, é o naval. Os 

estaleiros galegos, especialmente os públicos, seguen nunha situación de 

estrema dificultade. No caso dos estaleiros privados, a pesares da solución 

acadada ao problema do “Tax Lease”, algúns deles seguen tendo contratos 

escasos e de pequena contía. Cunha situación xeral peor que a que existe en 

outras comunidades autónomas. 

 

 

“O Parlamento galego insta a Xunta de Galicia a que, ante a posta en marcha 

do denominado Plan de Estímulo á Economía Europea (de 300.000 millóns 

de euros, dos que a Galicia deberían de corresponderlle aproximadamente 

1.500 millóns de euros), e tendo en conta o plan Galicia: Industria 4.0: 

Axenda da Competitividade Industrial, estableza  prioridades e obxectivos 

cuantitativos e verificables, especialmente nos sectores económicos máis 

relevantes: o naval, tanto público (Navantia), como privado; automoción; 

industria metal-mecáncia; industria agroalimentaria;  biotecnoloxía, etc.Así 

mesmo estas liñas de actuación deberán inserirse con claridade no Plan 

Estratéxico de Galicia 2015-2020 e enviarse ao Parlamento de Galicia, para 

que os grupos parlamentarios podamos facer as achegas que consideremos 

oportunas.”   

Proposta de resolución nº 15 

 

DESENVOLVEMENTO ENERXÉTICO RESPECTUOSO CO MEDIO 

AMBIENTE E  DIRIXIDO ÁS PERSOAS  

 

A reforma da política enerxética levada adiante polo Goberno de Rajoy en 

España presenta unha serie de características moi prexudiciais para as 

persoas e para o tecido produtivo deste país, e lamentablemente a resposta 

do Goberno Feijóo ten sido extremadamente tibia fronte ao Goberno de 

España, mesmo no tema do autoconsumo.  

 

E, ademais, en plena crise xera unha nova forma de pobreza que vai 

emerxendo con forza, a pobreza enerxética, que é a daquelas familias que 

deben renunciar a determinados servizos nos seus fogares, problemática á 

que a Xunta de Galicia ten dado unha resposta escasa e tardía, e só despois 

dunha fortísima presión por parte dos partidos políticos da oposición e dos 

sindicatos de clase. 

 
O Goberno Rajoy suspendeu as primas ás novas instalacións de enerxías 

renovables, así como á preasignación de retribucións, e, con carácter 

retroactivo, penalizará as instalacións anteriores a 2004. Nestas condicións, 

na práctica, o concurso eólico está suspendido de feito, máis alá de 

declaracións propagandísticas do Goberno galego. 

 

Nunha intolerable complicidade coas grandes compañías eléctricas o 

Goberno central vén de publicar o Real Decreto de Balance Neto para 

Autoconsumo. A Xunta non amosou o máis mínimo interese polo impacto en 

Galicia desta iniciativa. 

 

“O Parlamento galego insta a Xunta de Galicia a trasladar ao Goberno de 

España a posición contraria ás directrices da reforma do sector eléctrico en 

curso, demandando que sexan consideradas a recuperación das primas ás 

enerxías renovables, a modificación do procedemento de cálculo do prezo de 

produción eléctrica para as instalacións do Réxime ordinario, unha nova 

metodoloxía do cálculo dos custes fixos de produción e un regulamento 

favorable ao autoconsumo de xeración distribuída. Igualmente no campo 

enerxético o Goberno galego presentará, no actual período de sesións, ante a 

Cámara galega, unha “Estratexia enerxética de Galicia.” 

Proposta de resolución nº 16 
 

IGAPE: PALANCA DO CRECEMENTO ECONÓMICO E DA 

CREACIÓN DO EMPREGO  

 

No IGAPE tense producido o bloqueo dos fondos do Banco Europea de 

Investimentos para o financiamento do sector produtivo galego. Así,  a liña 

de créditos BEI, que no ano 2009 era de 200 millóns de euros, agora 

desapareceu. 

 
Neste contexto, o IGAPE está sometido, nestes cinco últimos anos, a unha 

caída orzamentaria sen precedentes. De 345 millóns de euros no ano 2010 a 

83,5 millóns de euros no 2015, unha caída do 75 % en catro anos, insostible 

para o funcionamento normal de calquera Administración. Basta con ver as 

contías dos créditos e os avais concedidos ao longo destes anos, para 

avaliar o minguante papel económico que está a xogar esta institución na 

promoción da actividade económica de Galicia. 

 
A estes recortes orzamentarios, únense uns niveis de execución moi baixos e 

decrecentes, que se sitúan en 2015 en torno ao 45 % e que sobre todo 

responden á falla de dirección política no organismo. 

 

“O Parlamento galego insta a Xunta de Galicia a recuperar o papel do 

IGAPE como axente financeiro do investimento produtivo galego, 

recuperando as liñas de financiamento do BEI que se atopaban abertas en 

2009, revertendo a caída orzamentaria dos derradeiros anos con incrementos 

similares ao crecemento do PIB e establecendo un plan específico de 

actuacións que permita elevar a execución orzamentaria ata os niveis previos 

a crise.” 

 



 

Partido dos 
Socialistas 
de Galicia 

 
 
 
 

 
 
 
 
 
 

 
 

 
 

 Grupo Parlamentario 

 
 

 

32 

Proposta de resolución nº 17 

 

INVESTIGACIÓN E INNOVACIÓN COMO EIXO DO VALOR 

ENGADIDO QUE PERMITA O DESENVOLVEMENTO 

ECONÓMICO  

 

A investigación e a innovación deixaron de ser unha prioridade para o 

Goberno Feijóo. A entrada en vigor do novo Plan autonómico, tense 

traducido na caída de recursos en relación co PIB, pasando do 1,04 % do 

PIB no 2008 ao 0,86 % no 2013 (Fundación COTEC), a niveis de Turquía e 

Ucraína, a sexta porcentaxe menor para todas as CCAA, fronte ao 1,24 % 

do PIB que representa para o conxunto de España. 

 

O Gasto total en I+D por Comunidades autónomas en millóns de euros, 

mostra a caída que se ten producido en Galicia, en 2008, o ano de maior 

gasto, 584 millóns de euros, en 2013, 469 millóns, unha caída do 20 %, 

mentres que no conxunto de España foi de pouco máis do 10 %. Así, Galicia 

chegou a ter o 4,2 % do gasto en I+D+i de España en 2007, e en 2013, 

reduciuse o seu peso ao 3,6 %. 

 

É unha mostra máis do cambio de modelo económico, que, coa desculpa da 

crise económica, os gobernos do Partido Popular, están a levar a cabo 

dende 2012. Iso que de maneira eufemística se chama “devaluación 

interna”, é que en realidade trátase de diminuír os custes laborais, e polo 

tanto, competir internacionalmente vía salarios, e non vía innovación e 

calidade. 

 

Sen ningunha base, máis alá do reparto do poder entre as consellerías, a 

Xunta de Galicia mantén a segregación entre a investigación básica (sobre 

todo universitaria) e a investigación aplicada e a innovación; situando cada 

área na correspondente consellería e rachando así coa política de 

integración impulsada nos últimos anos, e habitual noutros territorios. 

 

Os recortes orzamentarios en investigación e innovación, que racharon un 

proceso acumulativo imprescindible para consolidar os avances acadados, 

xunto ao proceso de separación do que falábamos antes, están a converterse 

nun problema económico de primeira magnitude para a competitividade 

económica de Galicia. Outro ano perdido en investigación e innovación, que 

como todos os expertos manifestan tarda moito máis tempo en recuperarse.  

“O Parlamento galego insta a Xunta  de Galicia a potenciar as medidas para a 

recuperación e impulso en materia de I+D+i, para o cal deberá recuperar os 

niveis de financiamento público en I+D do ano 2009, ao longo dos tres 

vindeiros exercicios orzamentarios, ata 2018, con incrementos anuais de ao 

menos, un ritmo de crecemento do PIB, de maneira que podamos 

aproximarnos á media europea, defendendo ante o Goberno do Estado a 

eliminación da actual taxa de reposición de emprego público (10 %) no 

sector de I+D+i, e avalando a totalidade das reivindicacións do colectivo 

Carta pola Ciencia.” 

Proposta de resolución nº 18 

 

 GALICIA: FOCO DE TURISMO DE CALIDADE 
 

O sector do turismo xoga un papel crucial no crecemento económico e na 

xeración de emprego da nosa Comunidade Autónoma, representando 

arredor do10 % do PIB galego, sendo un sector estratéxico para Galicia, e, 

que polo tanto, o Goberno autónomo debera utilizar para un correcto 

desenvolvemento económico futuro. 

 

A Xunta de Galicia presentou un Plan integral de turismo de Galicia 2014-

2016, documento que debera conter as liñas de acción concretas ata o ano 

2016, pero que resulta e resultou claramente insatisfactorio, xa que resulta 

moi básico, cheo de obviedades, sen un proxecto estratéxico para 

desenvolver nos próximos anos, sen memoria económica nin orzamentos 

anuais previstos, constituíndo unha serie de medidas sen moito orde nin 

acerto. 

 

Mentres se  están  a rexistrar recortes nos orzamentos dende que goberna o 

Sr. Feijóo: se no ano 2009 o orzamento era de 78 millóns de euros, para o 

ano 2015e de 40 millóns de euros. 

 

“O Parlamento galego insta a Xunta  de Galicia a facer unha política turística 

que incida en que as estancias medias dos turistas que visitan Galicia sexan 

máis largas, facendo unha promoción adecuada e realizando campañas máis 

ambiciosas, promocionando o turismo de cruceiros que se esta 

incrementando moito  nos portos de Vigo e Coruña. Para elo  é moi 

importante contar cunha imaxe propia de “marca” onde se promocione todo 

o conxunto de Galicia. Todo isto coa participación das entidades locais e coas 

empresas do sector afectado ao respecto.” 

Proposta de resolución nº 19 

 

O COMERCIO COMO EIXO DE RECUPERACIÓN ECONÓMICA 

 

O comercio en Galicia é unha das nosas maiores fontes de riqueza e 

cohesión social. A súa importancia, non só para a economía senón  tamén 

dende o punto de vista social e urbano,  está fóra de toda dúbida. 

 

En Galicia,  o peso do comercio na economía é superior, ao conxunto da 

Unión Europea, alcanzando o 11,4 % do PIB total e preto do 17 % do 

emprego. 

 

O Goberno galego vén de aprobar un Plan estratéxico de impulso ao 

comercio galego 2015-2020, cuxo obxectivo fundamental é o 

desenvolvemento dunha estratexia de promoción, impulso e mellora da 

competitividade do sector. 

 
“O Parlamento galego insta a Xunta  de Galicia  a elaborar e presentar nesta 

Cámara, no actual período de sesións, un plan integral de axudas ao pequeno 

e mediano comercio en pro da recuperación económica e fomento do 

emprego neste sector, co obxecto de rematar coa “choiva fina” de axudas 

repartida entre as asociación de comerciantes. Dito plan deberá contemplar 

axudas para a mellora da súa competitividade, desenvolvendo programas 

para transitar dende o comercio tradicional ao comercio especializado, xerar 

as condicións precisas  para que o pequeno comercio galego poida aproveitar 

os beneficios da economía de escala, reforzar a economía de escala, reforzar 

a imaxe de marca e favorecer a implantación de centrais de compra, cunhas 

dotacións orzamentarias que se elevarán, polo menos nun 50 % para o 

exercicio 2016.” 

Proposta de resolución nº 20 

 

O SECTOR LÁCTEO COMO VERTEBRADOR ECONÓMICO DO 

MUNDO RURAL  

 

O sector lácteo galego está padecendo dende fai un ano unha das crises 

máis graves da súa historia, unha crise na que o Goberno galego estivo 

ausente, tanto á hora de tomar medidas para anticiparse á mesma, como 

durante cando só estivo preocupado polas mobilizacións. O novo escenario 

de liberalización da produción fai imprescindible que o Goberno galego 

deixe de ser un mero “acatador e tramitador” de decisións e desenvolva 

unha política activa se queremos que Galicia siga sendo líder neste sector e 

se evite unha deslocalización da produción. 

 

“O Parlamento galego insta a Xunta de Galicia a elaborar, no prazo de dous 

meses, de acordo con todo o sector e coa participación dos grupos 

Parlamentarios,  un “Plan Estratéxico para o sector lácteo”. Dito plan buscará 

liderar dito sector a nivel estatal onde aproveitando o feito de ser un país 

importador de leite, é urxente unha estratexia  para   protexer esa  cota de 

mercado que temos sobre todo en produtos lácteos, de cara a que os nosos 

produtos vaian gañando mercado fronte aos foráneos.  Para isto dito plan terá 

que comprender, cando menos, catro aspectos: 

 

─ Introducir de xeito inmediato na lexislación aspectos que posibiliten 

unha negociación clara e transparente entre produtores e industrias no 

prezo do leite, garantindo a través da figura do mediador e dun réxime 

sancionador claro e contundente o cumprimento dos acordos 

acadados, e que dita negociación exista de forma clara.  

 

─ Un Plan industrial con apoio orzamentario para desenvolver un tecido 

industrial galego capaz de facer produtos elaborados que xeren un 

maior valor engadido, e que son nos que somos máis deficitarios a 

nivel estatal e que son nos que verdadeiramente temos que incidir se 

pretendemos estabilidade e prezo para os nosos produtores. 

 

─ Un verdadeiro Plan de mobilidade de terras agrarias para as nosas 

explotacións lácteas para que podan aumentar da forma máis rápida 

posible a súa base territorial. 

 

─ Un Plan de compromiso orzamentario plurianual específico para este 

sector de axuda ás nosas explotacións, mentres non acaden o nivel de 

axuda e o prezo dos seus competidores nacionais e europeos. Non 

poden seguir desaparecendo explotacións por problemas alleos aos 

produtores, que despois non imos ser capaces de recuperar, polo tanto 

é de xustiza que, cando menos, teñan o mesmo nivel de axuda que os 

seus competidores.”  

Proposta de resolución nº 21 
 

UNHA NOVA POLÍTICA FORESTAL XERADORA DE EMPREGO, 

QUE VALORICE OS NOSOS MONTES E QUE EVITE A LACRA 

DOS INCENDIOS FORESTAIS 

 

Os incendios forestais seguen a ser un dos principais problemas deste país, 

non só polo que significan en termos medioambientais, de destrución de 

riqueza, de risco para as persoas que viven no medio rural e os seus bens, 

senón tamén polo enorme custo que supoñen para os orzamentos deste país. 

Sen embargo esta problemática non está a ser abordada de xeito transversal 

e con medidas estruturais como se debería. 

 

“O Parlamento galego insta a Xunta  de Galicia a mudar de inmediato a 

política de prevención e extinción de incendios forestais, unha política 

ineficaz e errática en canto aos resultados  obtidos e insostible 

economicamente acadando un consenso de todos os grupos parlamentarios, 

co Consello Forestal, coas  organizacións agrarias e, en definitiva, con todos 

os axentes implicados para, a través do diálogo e o pacto, abordar este mal 

endémico de país. Mudando radicalmente as políticas nos tres aspectos 

fundamentais: 

 

─  Mudando a política forestal, só orientada a un determinado tipo de 

produción, diversificando polo tanto o modelo forestal, pero tamén 

superando este aspecto e que se converta nunha verdadeira política de 

aproveitamento do noso monte en todos os sentidos. 

 

─ Poñendo en marcha unha verdadeira política activa de prevención, non 

sobre o papel como se vén facendo, senón primando e favorecendo 

como primeiro e máis importante activo de prevención aos 

agricultores e gandeiros como verdadeiros axentes de prevención. 

Sendo este un traballo progresivo, alí onde non sexa posible será onde 

haberá que centrar os esforzos externos a través de orzamentos para 

realizar plans de prevención específicos. Sen dedicar  máis orzamento, 

concretaríase en ir trasladando de xeito progresivo fondos da partida 

dedicada a extinción para dedicalos á prevención.  

 

─  Reestruturar e unificar o servizo de extinción de incendios, que sexa 

público totalmente, profesional e polo tanto con todos os seus dereitos 

profesionais recoñecidos. Menos numeroso, eliminando as brigadas 

municipais, máis profesional e máis eficaz tal como se demostrou ao 

longo destes anos, e tamén máis barato. 

 

─ Establecer un plan cunha memoria económica que detalle os 

investimentos e os prazos de execución, de medidas específicas e 

prioritarias de prevención e extinción de incendios en áreas de 

protección medioambiental, así como a rexeneración das zonas 

afectadas polos incendios con medidas para loitar contra a erosión, de 

rexeneración de hábitats e de avaliación dos danos.” 

Proposta de resolución nº 22 

 

A SUPERACIÓN DO FRACASO NA XESTIÓN DA PESCA 

 

O Goberno de Núñez Feijóo non considera a pesca como un sector de 

importancia para a economía de Galicia.  

 

O simple feito de andar xogando coa consellería, primeiro unindo pesca con 

agricultura para aforrar e agora volvendo á xestión en solitario como 

Consellería do Mar, é unha proba evidente da frivolidade coa que se opera 

dende as filas do Partido Popular. 

 

A política pesqueira non existe, só hai unha consellería de puro trámite 

incapaz de defender os intereses da pesca galega e que claudica ante o 

Goberno central. 

 

En materia de xestión dos recursos pesqueiros este Goberno está totalmente 

desaparecido: 

 

─ Os TAC´s e cotas seguen sendo insuficientes para garantir a 

actividade da nosa flota ( como mostra o conflito coa flota do cerco 

que sigue vixente logo de 2 anos e ao que agora se lle engade o da 

flota volanteira). 

 

─ As negociacións dos acordo pesqueiros con terceiros países foron 

totalmente lesivos para Galicia, expulsión da flota de Mauritania, e 

imposibilidade de acudir a Marrocos polas pésimas condicións do 

acordo. 

 

─ Nula resposta ante situacións de emerxencia por episodios de 

biotoxinas que provocan alertas sanitarias en sectores vitais para a 

economía galega como o mexillón e o marisqueo, debido 

principalmente aos recortes en investigación. 

 

─ As autorizacións marisqueiras atópanse nunhas condicións de total 

abandono, o que provoca importantes caídas das producións pola 

incidencia de parásitos e especies invasoras que chegan ás nosas 

costas polos nulos controis sanitarios sobre as especies de bibalvos 

importados. A mellor mostra deste abandono é que o banco que foi o 

pulmón da Ría de Arousa (Lombos do Ulla) vai a estar pechado 

durante esta campaña marisqueira. 

─ Segue sen construírse nin un metro cadrado de plantas de acuicultura 

en terra. 

 

─ O número de afiliados ao Réxime Especial do Mar da Seguridade 

Social diminuíu  pasando de 22.397 a finais de 2012 a 21.078 a xullo 

de 2015, (1.319 menos) 

 

─ A cifra é máis dura si a comparamos coa que había no 2008, 26.038 a 

diminución sería de 4425 persoas. 

 

─ A pesares das reiteradas promesas de aumentar o número de persoas 

dedicadas ao marisqueo a realidade é que a día de hoxe hai  case 600 

mariscadoras a pé menos que no ano 2008. 

 
“O Parlamento galego insta a Xunta de Galicia a modificar a política 

pesqueira desenvolvida nos últimos anos dende a Xunta de Galicia, co 

obxectivo de recuperar os empregos destruídos no Réxime Especial do Mar,  

promovendo un novo modelo que evite a discriminación da nosa flota no 

acceso aos recursos, que a negociación de novos acordos pesqueiros con 

terceiros países, que busque un incremento de cotas pesqueiras diante da UE, 

que garanta a seguridade alimentaria dos consumidores e potencie a 

diferenciación dos nosos produtos; e que, no marco das súas competencias en 

augas interiores fomente para a pesca de baixura e o marisqueo as medidas 

que sexan precisas para garantir uns ingresos dignos.” 

Proposta de resolución nº 23 
 

ACCESIBILIDADE NO TRANSPORTE 

 

En canto ao transporte terrestre  levouse a cabo a redución masiva de liñas 

e horarios do transporte de viaxeiros por estrada co consentimento do 

Goberno galego autorizando a modificación das concesións, hai unha 

absoluta parálise na implantación do transporte metropolitano e non se 

produciron avances prácticos no concepto da intermodalidade. 

 

A interinidade dos responsables da Dirección Xeral de Mobilidade, tres 

directores(as xerais en 3 anos, afectou directamente á xestión. Coa mirada 

posta en 2019 e 2020, anos nos que caducan concesións e contratos de 

transporte escolar, semella improbable non dispor dun marco legal galego 

para o sector, para as administracións e para os usuarios. 

 

“O Parlamento galego insta a Xunta de Galicia a presentar unha Lei de 

transportes no prazo de tres meses, acordada co sector do transporte e as 

administracións, regulando transporte de viaxeiros, transporte escolar, o 

transporte concesional, o transporte metropolitano, o  transporte en zonas 

rurais, diferentes modos de transporte, etc.” 

Proposta de resolución nº 24 
 

DEVOLVER ÁS INFRAESTRUTURAS O PAPEL DINAMIZADOR 

DO CRECEMENTO E DO TERRITORIO: RECLAMAR AO 

GOBERNO CENTRAL O QUE CORRESPONDE A GALICIA 

 

O que naceu pomposamente como unha macro consellería, se ten convertido 

nunha microxestora onde a fuga constante de cargos a sitúa nunha 

inestabilidade permanente: dúas persoas como conselleiros/as en dous anos; 

tres directores/as de mobilidade; dúas persoas como directores de obras 

públicas... 

 

O colofón marcouno hai escasos días o  presidente Feijóo coa remodelación 

de Goberno, separando Medioambiente e Ordenación do Territorio e 

deixando en mans da actual conselleira as Infraestruturas e a Vivenda. 

 

A realidade desta imaxe transmitida polo Goberno a través desta consellería 

resulta ser grotesca e patética. 

 

Un Goberno só ocupado na interinidade dos cargos nomeados, e unha 

consellería só preocupada polo  relevo de cargos. 

 

Só a inactividade e ineficiencia na xestión dos recursos públicos desta 

consellería supera o desatino dos ceses, dimisión e nomeamentos do señor 

presidente. 

 

Hai un claro abandono do compromiso co transporte público, recortes no 

transporte ferroviario consentidos polo Goberno Feijóo, parálise da 

implantación do transporte metropolitano, ralentización, paralización e 

indefinición das infraestruturas que deben dar soporte ao AVE sen que o 

Goberno galego amose a máis mínima desconformidade con tal situación. 

 

Redución masiva de liñas e horarios do transporte de viaxeiros por estrada, 

no transporte marítimo de ría, decrecente utilización das tres terminais 

aeroportuarias galegas... 

 

Dúas provincias  galegas entres as cinco españolas con maior risco, e as 

catro están entre as vinte provincias españolas menos seguras. 

“O Parlamento galego  insta a Xunta  de Galicia a reclamar ao Goberno do 

Estado a transferencia da AP 9 tal e como aprobou este Parlamento e, no 

marco desa reclamación, negocie, co Goberno de España  e coa propia 

concesionaria, unha substancial rebaixa nas peaxes que sitúe a esta como 

moito na media das autopistas de peaxe do Estado,  así como que remate coa 

ralentización e mesmo parálise na execución de diversas obras públicas de 

vital importancia para o noso territorio, tales como: 

 

─ LAV Madrid –Galicia: garantir a construción e posta en servizo da 

LAV Madrid –Galicia con plenas características de alta velocidade na 

súa integridade, tal e como foi planificada e contratada, blindando a 

súa construción e posta en servizo en plataforma de vía dobre na 

integridade do seu trazado e no novo prazo comprometido de 2018.  

 

─ Licitar á maior brevidade as obras de construción dos tramos 

Taboadela-Seixalbo e Seixalbo-Estación de Ourense para garantir  a 

conclusión da LAV Madrid –Galicia con plenas características de alta 

velocidade e permitir a súa total integración na cidade de Ourense, de 

acordo coa solución publicada no BOE do 10 de decembro de 2011. 

 

─ Adxudicar  á maior brevidade os lotes pendentes dos contratos 

licitados en maio de 2011 pola vía da colaboración público-privada na 

liña Madrid –Galicia. 

 

─ Dotar dos máximos sistemas de seguridade no percorrido de alta 

velocidade do Eixo Atlántico entre A Coruña e Vigo e avanzar na súa 

conexión con Ferrol e a fronteira portuguesa. 

 

─ Licitar os proxectos construtivos dos tramos Carballiño-Irixo, Irixo-

Cerdedo e Cerdedo-Barro (variante de Cerdedo) pertencentes a 

conexión entre Vigo e Madrid de alta velocidade. 

 

─ Reactivar o desenvolvemento da conexión ferroviaria de alta 

velocidade entre  Lugo, Monforte e Ourense, avanzando nos tramos 

en fase de proxecto e concluíndo as obras da variante de Pobra de San 

Xiao. 

─ Reactivar a construción dos proxectos de estacións intermodais 

pendentes, como a de Lugo, Santiago, Vigo ou Ourense 

infraestruturas claves para a articulación do transporte público. 

─ Vías de alta capacidade: activar o desenvolvemento de autovía A-59 

libre de peaxe entre Pontevedra e Vigo, licitar a redacción dos 

proxectos da A-76 tendo en conta todas as cautelas medioambientais 

que afecten a bens patrimoniais e culturais da Ribeira Sacra e licitar a 

redacción dos proxectos dos tramos da autovía A-82 San Cibrao -

Barreiros e conexión coa A-8. 

 

─ Portos de interese xeral. Desenvolver os proxectos dos accesos 

ferroviarios aos portos de interese xeral galegos e reclamar do 

Goberno do Estado un cronograma coas súas fases de execución.” 

Proposta de resolución nº  25 
 

ACOMETER AS ACTUACIÓNS PENDENTES NAS 

INFRAESTRUTURAS PROPIAS 

 

Si os incumprimentos do Goberno central coas infraestruturas galegas son 

evidentes, a pesares da creación da macroconsellería agora de novo 

adelgazada, o Goberno Feijóo abandonou as súas responsabilidades 

xustificándose coa crise económica. 

 

En plena crises o Goberno Feijóo non sabe empregar a obra pública como 

panca da economía produtiva.    

 

Os datos de licitación, como os de adxudicación directa, evidencian unha 

preocupante realidade: a obra pública non serve de motor da economía.  As 

empresas adxudicatarias están a padecer o peche anticipado dos exercicios 

orzamentarios o que repercute na axilidade dos pagos.  

 

En autovías, vías de alta capacidade e conservación de estradas a tónica é: 

paralización, retrasos, descoordinación, incumprimento de compromisos, 

asunción sen rechistar dos retrasos do Estado e grave deterioro da rede 

viaria autonómica. 

 

Os portos de competencia da Comunidade Autónoma desenvolven 

operacións comerciais, pesqueiras e deportivas ou recreativas, e serven de 

refuxio, avituallamento, reparacións e varada, constituíndo tamén, en moitas 

ocasións, infraestruturas básicas para que outras administracións, 

especialmente os concellos poidan realizar e prestar determinados servizos 

ou actividades que polas súas características deban de localizarse no ámbito 

portuario, e en particular no ámbito correspondente ás fachadas marítimas 

dos portos.  

 

 

“O Parlamento galego insta a Xunta de Galicia a desenvolver un cronograma 

con compromisos orzamentarios e prazos realistas para levar a cabo as 

infraestruturas viarias e portuarias pendentes, presentándoo no actual período 

de sesións ante a Cámara galega, para promover a seguridade viaria e o 

crecemento económico das zonas concernidas, que debería contar coas 

seguintes infraestruturas viarias:   

─ Autovía Pontevedra-Vilagarcía 

 

─ Vía Ártabra 

 

─ Desdobramento Nadela-Sarria 

 

─ VAC Baixo Miño 

 

─ VAC da Costa Norte 

 

─ Desdobramento do corredor do Morrazo 

 

─ Desdobramento do vial do Salnés-O Grove 

 

─ Cinturón oeste de Santiago 

 

─ Conexión AP 9 coa AG-64 en Ferrol 

 

─ Ronda bulevar de Ourense 

 

─ Ronda leste e norte de Pontevedra 

 

─ Ronda de Vigo.” 

Proposta de resolución nº 26 
 

DINAMIZACIÓN DO SOLO PARA SUPERAR A VISIÓN 

INMOBILIARIA DA SUPERFICIE INDUSTRIAL  

 
Con respecto ao solo industrial constátase o fracaso da política da Xunta de 

Galicia. O IGVS e a Xestur,  titulares do solo industrial da Xunta de Galicia,  

seguen a actuar cunha visión exclusivamente inmobiliaria, segundo os datos 

dos que dispoñemos ao longo do ano 2015 conseguiron vender no entorno de 

200 parcelas e 500.000 metros cadrados de superficie. 

 

Quedan aínda preto de 800 parcelas e 2 millóns e medio de metros cadrados 

sen vender e baleiros nos polígonos titularidade da Xunta de Galicia. 

 

Ao anterior debemos engadir as parcelas dispoñibles no Porto Seco de 

Monforte e a patética, lamentable e vergoñenta, situación da Plataforma 

Loxística de Salvaterra de Miño, obra iniciada polo presidente Fraga no ano 

2002,  transcorridos 13 anos e despois de 100 millóns de euros investidos, 

temos 3 millóns de m
2
 explanados a criar herba, sen ningún uso a día de 

hoxe.  

 

Os compromisos publicitarios da Xunta de Galicia e as demais 

administracións interactuantes garantindo que no 2016, estarían dispoñibles 

os primeiros 700.000 metros cadrados a día de hoxe nin sequera comezaron 

as actuacións, polo que xa se pode afirmar que no ano 2016, despois de 

investidos máis de 130 millóns de euros aínda non teremos un metro cadrado 

dispoñible. 

 

Unha mención especial merecería o Porto Seco de Monforte, xa vendido, 

pero baleiro a día de hoxe. 

 

Á situación anterior non lle é allea a realidade de auténtica quebra 

financeira das Xestures provinciais hoxe xa recoñecida por todos (no ano 

2014 fusionadas nunha única Xestur-Galicia), cun endebedamento real 

próximo aos 175 millóns de euros. 

 

“O Parlamento galego insta a Xunta de Galicia a presentar un plan para a 

xestión do solo empresarial, co obxecto de dinamizar o solo industrial de 

Galicia contemplando todas as medidas orientadas a facilitar a adquisición, 

cesión ou aluguer de chan por parte de empresas interesadas e prestando 

especial atención á implantación de actividades por novos emprendedores e á 



 

Partido dos 
Socialistas 
de Galicia 

 
 
 
 

 
 
 
 
 
 

 
 

 
 

 Grupo Parlamentario 

 
 

 

49 

captación de investimentos. Financiaranse os custos de implantación durante 

os dous primeiros anos ao 50 % mediante unha liña específica de créditos 

brandos por parte do Igape. Traspasaranse á Consellería de Industria os 

parques empresariais titularidade da Xunta de Galicia, así como a totalidade 

das parcelas dispoñibles.” 

Proposta de resolución nº 27 

 

NOVA POLÍTICA COMERCIAL E INVESTIMENTOS PARA A 

XESTIÓN E A INTERMODALIDADE DOS PORTOS DE INTERESE 

XERAL 

 

Unha das principais fortalezas da economía galega ten que ver coa súa 

posición estratéxica en termos xeográficos, un vértice entre o continente 

americano, África e o norte de Europa. Ademais, coa ampliación inminente 

do canal de Panamá, o papel que van a xogar os buques chamados “Post-

panamax” vai a ser cada vez máis relevante; e os portos galegos coas súas 

óptimas condicións de refuxio, calado e infraestrutura industrial naval, 

xogan nunha posición de vantaxe indubidable.   

Lamentablemente, a pesares do recorrente discurso sobre a 

internacionalización da economía galega, os Gobernos do Partido Popular, 

nin o Goberno de España, nin o Goberno galego,  teñen desenvolvido unha 

estratexia coordinada e sistemática que permitira aos portos galegos 

aproveitar todo o seu potencial. 

 
“O Parlamento galego insta a Xunta  de Galicia a deseñar políticas 

comerciais nos principais portos galegos orientadas á captación de clientes, 

co obxectivo de dominar o percorrido da mercancía, en colaboración coas 

principais empresas e cos operadores loxísticos internacionais; favorecer os 

investimentos necesarios para integrar redes de intermodalidade que 

permitan ofrecer servizos máis completos, fomentando acordos entre as 

empresas asentadas preto dos portos e os operadores loxísticos internacionais 

e facilitar a xestión e intermodalidade para as cargas contenerizadas, 

mellorando as infraestruturas físicas e de comunicacións que permitan a 

óptima xestión de cargas en tempo real.” 

Proposta de resolución nº 28 
 

NOVA XESTIÓN DE RESIDUOS BASEADA NA RECICLAXE, 

REUTILIZACIÓN E RECUPERACIÓN 

 
O Goberno galego segue a defender o Plan de residuos de Galicia 2010-

2020, fóra da realidade dende o seu inicio, absolutamente xa superado polas 

circunstancias e afastado da xerarquía comunitaria recollida na Directiva 

2008/98/CE, do Parlamento Europeo e do Consello. 

 

O Goberno da Xunta de Galicia tomou a decisión unilateral de subir o 

canon de residuos para 2014 e para 2015, cunha suba final dun 23,50 % 

respecto ao do ano 2013.  

 

SOGAMA, SA ten obtido beneficios: 7,8 millóns de euros logo de impostos, 

contía que xustifica de sobra non ter que subir o canon aos concellos e, 

consecuentemente, ás familias galegas.  

  

“O Parlamento galego insta a Xunta de Galicia a promover a derrogación da 

disposición adicional 21ª e concordantes da Lei de orzamentos para 2014 e 

da Lei de orzamentos para 2015, mantendo o canon unitario de residuos en 

vigor a 31 de decembro de 2013 e procedendo a devolver aos concellos de 

Galicia as cantidades cobradas de máis como consecuencia da aplicación da 

mencionada normativa,  ao tempo que a aprobar un novo plan de residuos 

urbanos adecuado á xerarquía establecida na Directiva UE de 2008, que 

promova para SOGAMA a execución da política de residuos da  

Comunidade, acollendo todos os sistemas de xestión hoxe existentes en 

Galicia, de forma que se complementen e só os residuos dos demais modelos 

sexan tratados por incineración en Cerceda.” 

Proposta de resolución nº 29 

 

XESTIÓN DAS AUGAS BASEADA NO SANEAMENTO E 

DEPURACIÓN SUPERANDO A POLÍTICA RECADATORIA 

 

A vixente Lei de augas de Galicia (de 2010) e o seu Regulamento (de 2012) 

estableceron dous novos tributos: un novo imposto, o chamado “canon da 

auga” e unha nova taxa, a chamada “coeficiente de vertedura”.  

 

Resulta evidente o importante incremento do prezo da auga, nestes tempos 

de crise, só debido a eses tributos autonómicos impostos polo Goberno do 

PP. E, segundo resposta do Goberno da Xunta, entre os anos 2013 e 2015 

destináronse 56 millóns de euros polo canon da auga ao financiamento de 

grandes obras en Galicia.  

 

Cando o Goberno de Feijóo chegaba ao poder en 2009, atopaba sen licitar 

só 2 depuradoras, a de Poio-Sanxenxo (Pontevedra) e a de Ribeira (A 

Coruña); depuradoras que aínda hoxe, 6 anos despois, non existen. 

 

“O Parlamento galego insta a Xunta  de Galicia a presentar no Parlamento de 

Galicia, neste período de sesións, unha nova Lei de augas de Galicia, 

modificando a normativa en vigor e derrogando todo o relativo á súa 

fiscalidade. Mentras non sexa aprobada dita lei, o Goberno deberá: 

 

─ Executar na súa totalidade o compromiso de gasto en materia de 

saneamento e depuración, tal e como consta no balance de actuación 

do Plan de control de verteduras. 

 

─ Axilizar as obras pendentes en materia de saneamento das rías 

galegas, coa fin de cumprir cos obxectivos da Directiva Marco da 

Auga para o ano 2015.” 

Proposta de resolución nº 30 

 

ORDENACION DO TERRITORIO CONSENSUADA, SOSTIBLE E 

QUE OFREZA SEGURIDADE XURÍDICA 

 

Ao Goberno Feijóo a ordenación do territorio só lle é útil nos períodos 

preelectorais, cando reiteradamente poñen de actualidade o feismo 

urbanístico, as sucesivas promesas dunha lei do solo consensuada, etc. A 

realidade é que en Galicia as ferramentas das que podíamos dispoñer para 

ordenar de xeito sostible e sostido no tempo o territorio foron baleiradas de 

contido por parte do Partido Popular. Así aconteceu coa aprobación das 

Directrices de Ordenación do Territorio e co Plan de Ordenación do Litoral 

ou as ferramentas de protección da natureza relacionadas coa Rede Natura 

2000, que seguen sen desenvolverse e nin tan sequera están contratados ou 

en fase de redacción os plans e as propostas para elaboralos. 

 

O mesmo aconteceu coa aplicación da Lei de costas e a modificación feita 

polo Goberno central que, dicía, solucionaría os problemas dos núcleos 

costeiros galegos. En vez diso, o que sucede é que, dos 177 núcleos cuxa 

regularización se solicitaba, 163 foron rexeitados, e dos 14 aprobados a 

meirande parte eran do Concello de Marín, e polo tanto, aprobados ao 

amparo da Lei de costas do ano 1988, sen que a modificación feita polo 

Partido Popular tivese beneficio algún para eles. 

 

Ademais, o Goberno central entra de cheo nas competencias en materia de 

ordenación urbanística do Goberno galego sen que este teña manifestado 

unha mínima oposición. 

 

“O Parlamento galego insta a Xunta de Galicia a presentar, diante da Cámara 

galega, antes do remate do actual período de sesións, un completo informe en 

relación coa situación actual e co desenvolvemento futuro previsto en 

relación coas Directrices de Ordenación do Territorio, co Plan de ordenación 

do litoral e coas medidas en relación ao Plan director de Rede Natura 2000, 

incluíndo o  estado de tramitación en relación cos concellos acollidos á 

disposición transitoria da Lei de costas actualmente en vigor. Ademais, o 

Goberno galego, no proxecto de Lei do solo de Galicia que vai a remitir ao 

Parlamento, deberá contar cos concellos e cos grupos políticos para aprobar 

unha norma duradeira e substancialmente distinta ao borrador remitido na 

actual lexislatura á Cámara galega, que requirirá, para a súa aprobación, 

dunha maioría mínima dos 2/3 da Cámara.” 

Proposta de resolución nº 31 

 

O MEDIOAMBIENTE, UNHA OPORTUNIDADE DE 

DESENVOLVEMENTO 

  
Despois de case 7 anos de goberno, os feitos veñen demostrando que ao 

presidente Feijóo nunca lle preocupou o medio ambiente nin a política 

ambiental. 

Dende que en 2009 decidise unir medio ambiente, territorio e 

infraestruturas, nada en positivo fixo pola protección do medio ambiente, 

agás aprobar en solitario, convenientemente baleirados de compromisos 

concretos, as directrices de ordenación do territorio, o plan de Ordenación 

do Litoral e o plan Director de Rede Natura. 

 

A situación actual é moi preocupante: 

─  Centos de espazos protexidos da Rede Natura 2000 carecen dunha 

declaración efectiva dun plan de xestión con obxectivos e medidas 

que aseguren a súa conservación.  

 

─  Estase a producir unha degradación progresiva dos nosos espazos 

protexidos. 

 

─ O atraso de anos ten suposto a imposibilidade de aplicar mais fondos 

comunitarios para a xestión dos espazos e para activar medidas e 

políticas de desenvolvemento rural que beneficien ás persoas que 

viven neles.  

 

─ Goberno de Feijóo ten fracasado nas políticas de conservación da 

natureza. E o seu desleixo pode supoñer unha aprobación masiva de 

plans de xestión de baixa calidade para así poder cumprir 

formalmente os prazos que impón a normativa europea, pero sen 

cumprir polo seu contido, posto que non hai obxectivos de 

conservación, medidas de xestión para todas as especies e hábitats 

nin memorias económicas. 

Cómpre dar un impulso á política ambiental que xeraría emprego e riqueza 

en Galicia. Cómpre implicar aos axentes do medio rural galego, 

agricultores, gandeiros, mariñeiros e Administracións, que son e han de ser 

os mellores custodios e valedores dos nosos espazos naturais. 

“O Parlamento galego insta a Xunta de Galicia a aprobar nesta lexislatura 

Plans de Xestión para todas as especies e hábitats da Rede Natura 2000, que 

aseguren que os nosos espazos protexidos estean nun bo estado de 

conservación e conten co financiamento suficiente que impón a normativa da 

UE, activando políticas de desenvolvemento rural que beneficien ás persoas 

que viven nel e implicando a todos os axentes do medio rural e do mar 

galego, xunto con todas as administracións para diversificar o tecido 

produtivo.” 

Proposta de resolución nº 32 

 

UN DEPORTE AO ALCANCE DE TODOS OS GALEGOS E 

GALEGAS  

 

Continúa a falta absoluta de compromiso de Feijóo co deporte galego 

incluso ante problemas tan graves como a imposición do Estado da Licenza 

Única ou o incremento do IVE no deporte. Problemas aos que teñen que 

sumarlle as dificultades creadas dende a propia Xunta, recortes nas 

achegas, infraestruturas obsoletas e dificultades ata para  manter as 

coberturas dos seguros que necesitan para competir . E por suposto,  todos 

aqueles derivados da absoluta  falta de planificación deportiva. 

 

“O Parlamento galego insta a Xunta de Galicia a incrementar o compromiso 

co deporte e ca autonomía galega nesa materia, reclamando a 

inconstitucionalidade da licencia única que ademais vai contra o recollido na 

Lei galega do deporte. Lei que debe ser modificada para incluír a Unión de 

Federacións Deportivas de Galicia. Mentres non se modifica, elaborarase un 

Plan de infraestruturas deportivas de Galicia, recuperando as condicións e as 

contías para as achegas da Administración autonómica ao tecido deportivo  

consensuando  solucións  para os actuais problemas co seguro deportivo.” 

Proposta de resolución nº 33 

 

XUSTIZA COMO SERVIZO PÚBLICO E VERTEBRADOR DO 

ESTADO SOCIAL E DE DEREITO 

 

O servizo público da Xustiza é básico para a vertebración do Estado Social e 

Democrático de Dereito. Porque os dereitos valen o que valen as súas 

garantías e a última garantía dos dereitos é sempre a xurisdicional. 

 

En Galicia, o Goberno ten competencias en materia de Administración de 

Xustiza, mais o desleixo do PP é notorio: 

 

─  Na nula reivindicación das cantidades imprescindibles para sufragar 

o servizo na nosa Comunidade, con cargo aos orzamentos xerais do 

Estado. Porque cando o Estado decidía impoñer taxas, dicía que 

aportarían uns maiores recursos e permitirían unha mellora no 

financiamento, en particular, da asistencia xurídica gratuíta. O 

propio proxecto de lei de asistencia xurídica gratuíta vincula o 

financiamento dos servizos de asistencia xurídica gratuíta coa 

recadación de taxas xudiciais. 

 

─  Na nula implantación da oficina xudicial, instrumento básico para o 

desenvolvemento da función xurisdicional. O Goberno da Xunta de 

Galicia elaborou un borrador de decreto para a implantación dos 

servizos comúns procesuais en Galicia: Rexistro, reparto e 

dixitalización; notificacións; embargos e auxilio xudicial; correo; 

arquivo; estatística e atención ao cidadán e á vítima. Quedaron 

excluídos os servizos comúns de execución e de ordenación do 

procedemento e as unidades administrativas. 

 

─ Por último, na nula visualización do galego na Xustiza. Pois falta 

vontade institucional para poñelo en marcha. 

 

“O Parlamento galego insta a Xunta de Galicia a esixir do Goberno do 

Estado as cantidades recadadas como taxas xudiciais para sufragar os gastos 

da quenda de oficio e que as axeitadas para sufragar o servizo na nosa 

Comunidade sexan con cargo aos orzamentos xerais do Estado, ao mesmo 

tempo que tomar medidas urxentes para que a nova oficina xudicial estea 

implantada nos xulgados das 7 grandes cidades galegas e en todos os órganos 

cabeceira de partido xudicial antes de que remate o ano 2015.” 

Proposta de resolución nº 34 

 

VOTO EMIGRANTE CON GARANTÍAS 

 

Segundo o Instituto Nacional de Estatística (INE) 431.912 galegos e galegas 

estaban inscritos no Censo de Españois Residentes Ausentes (CERA) a 1 de 

xaneiro do presente ano. A todos eles débeselle engadir un número 

importante que figuran nos rexistros consulares de España, en todo o 

mundo, como residentes temporais no estranxeiro. E hai, tamén, un número 

indeterminado de persoas que emigraron nos tempos recentes que non 

figuran en ningún dos rexistros consulares por distintos motivos. Tamén hai 

que sumar a todo este importante colectivo de compatriotas aos mariñeiros 

de altura e gran altura, e da mariña mercante. 

 

Todos eles teñen algo en común: a nosa lexislación electoral failles 

imposible exercer un dereito democrático fundamental como é o dereito a 

elixir aos seus representantes políticos en cada unha das institucións do 

noso país.  

 

Dende a modificación da Ley Orgánica de Régimen Electoral General 

(LOREG), téñense celebrado varios procesos  electorais que confirmaron as 

peores previsións que dende Galicia fixéramos case todos os grupos 

políticos: as trabas administrativas para poder exercer o dereito ao voto por 

parte dos galegos e das galegas, e do resto de españois, que residen no 

exterior convértese en imposible. Sirva como exemplo que a porcentaxe de 

voto exterior pasou de supoñer índices superiores ao 30 % a estar por 

debaixo do 5 % coas reformas que introduciron obstáculos administrativos 

de carácter insuperable na maioría dos casos. 

 

“ O Parlamento galego insta a Xunta  de Galicia a que, con carácter de 

urxencia, demande do Goberno central medidas e recursos humanos e 

materiais que faciliten a participación electoral da cidadanía galega, e do 

resto da cidadanía española, que residen no exterior de España. As medidas 

deben contemplar, cando menos, campañas de información institucional 

sobre o procedemento de voto, dotación de persoal aos consulados e 

viceconsulados, habilitación de oficinas consulares provisionais espalladas 

polo territorio onde resida cidadanía española no estranxeiro, adecuación dos 

horarios destas oficinas consulares as necesidades dos cidadáns: apertura fóra 

da xornada laboral, en fins de semana, etc.” 

Proposta de resolución nº 35 

 

LENTITUDE, DESIDIA E OPACIDADE DO GOBERNO DE FEIJÓO 

NA XESTIÓN DOS ASUNTOS  EUROPEOS  
 

O Goberno de Feijóo ten abandonados os asuntos europeos. Boa mostra 

diso é a mala xestión dos fondos que proveñen de Bruxelas. Así por exemplo,  

PO FEDER Galicia 2007-2013, que é xestionado pola Xunta de Galicia e a 

Administración Xeral do Estado, conta con 2.191,5 millóns de euros en 

termos de axuda comunitaria, dos cales a Xunta ten concedidos como 

beneficiario principal 1.200,4 millóns de euros.  

 

Os  datos dos que dispomos son os relativos aos reembolsos realizados á 

Xunta de Galicia que se producen despois de executar, xustificar e certificar 

os proxectos, os cales a data 17 de agosto supoñen soamente o 64,14% do 

montante total concedido para a realización de proxectos no marco deste 

programa operativo.   

 

O pasado mes de xullo a comisión de seguimento dos FEDER  enviou o 

informe anual de execución financeira dos proxectos referidos a Galicia do 

ano 2014 á Comisión Europea. Os datos contidos neste informe son para os 

socialistas os datos da vergoña, datos que sitúan a Galicia coma unha das 

comunidades con menor porcentaxe de execución dos fondos FEDER.   

 

Así pois, nalgúns dos eixos prioritarios de actuación, e despois de ter máis 

de 7 anos para poñer en marcha os proxectos, as cifras de execución eran 

irrisorias a finais de 2014, como por exemplo no referente a infraestruturas 

en materia de saúde, un 4,73 %, quedando pendentes de executarse moitas 

obras. Noutros casos as porcentaxes de fondos empregados son inferiores ao 

50 % do montante concedido ou roldan estas cifras (enerxías renovables e 

eficiencia enerxética de media un 35 %, infraestruturas sociais e de custodia 

de nenos ao redor do 40%, protección e conservación do patrimonio cultural 

sobre o 50 %). 

 

Cumpre recordar que o período de elixibilidade do marco financeiro, de 

acordo coa regra n+2, remata o 31 de decembro, polo que os e as socialistas 

prevemos, á vista dos datos, que Galicia perderá aproximadamente 300 

millóns de euros de axudas comunitarias pola mala xestión e a falta de 

investimentos do Goberno de Feijóo, pois restan escasos tres meses para 

executar e xustificar os fondos pendentes do período 2007-2013. 

Non escapan a esta desidia e falta de interese as relacións co país veciño, 

que se producen xusto cando Portugal e España celebramos este ano o 

trixésimo aniversario da adhesión á Unión Europea, o cal marca un camiño 

común de progreso, crecemento económico, e desenvolvemento social a 

través do proceso de integración europea. Estes trinta anos serviron para 

favorecer unha grande integración entre ambos, e para desenvolver políticas 

comúns.  De especial importancia son as relacións entre Galicia e o Norte de 

Portugal, pois compartimos, ademais de veciñanza, valores, mercados e 

obxectivos.  

 

Nos últimos anos en lugar de estreitar lazos co país luso, se está producindo 

un distanciamento cada vez maior, que se reflicte nos indicadores da 

eurorexión: así, neste ano 2015 e con respecto ao ano 2008, a zona 

transfronteiriza é a que sofre o maior incremento da taxa de desemprego en 

Galicia, que se sitúa entre un 60 e 100 % en toda a raia; a mesma afección 

que está tendo a política de brazos cruzados deste Goberno en materia 

ambiental no maior espazo natural protexido de Europa, a Reserva da 

Biosfera Transfronteiriza Gerês-Xurés, que une Galicia con Portugal, que 

acumula eivas gravísimas na súa xestión; ou os datos das exportacións de 

Galicia ao país luso que roldan o 14 % mentres que na fronteira con 

Estremadura chegan ata o 43 %. 

 

“O Parlamento galego insta a Xunta de Galicia a poñer os medios e recursos 

necesarios para relanzar a cooperación europea : 

 

─ Tomando todas as medidas que sexan precisas para que o 100 % dos 

fondos europeos destinados á nosa comunidade para o período 2007-

2013 sexan investidos e xustificados dentro dos prazos establecidos. 

Máis concretamente, o Goberno galego garantirá a disposición de 

crédito suficiente para facer fronte ao cofinanciamento correspondente 

á Comunidade Autónoma a fin de que nin un só proxecto quede no 

camiño e levar a cabo o control necesario para garantir unha 

utilización correcta de todos os fondos europeos,  poñendo en 

coñecemento da OLAF (Oficina Europea de Loita contra a Fraude) 

cantas irregularidades detecte, e a mellora da transparencia e do aceso 

á información por parte da cidadanía ou calquera entidade ou 

organismo xestor ou beneficiario dos mesmos. 

─ Impulsando a cooperación transfronteiriza con Portugal, favorecendo 

un recoñecendo mutuo de gran parte dos datos oficiais públicos 

emitidos polas respectivas administracións, e permitindo á cidadanía e 

ás empresas de ambos os dous países a utilización da maioría dos 

servizos públicos, así como a creación de novos equipamentos 

públicos concibidos, desde o seu inicio, para o uso común a ambos os 

dous lados da fronteira, reducindo custos, aumentando a eficiencia e 

permitindo estreitar lazos á poboación das rexións transfronteirizas.” 

Proposta de resolución nº 36 
 

UN PLAN DE ACOLLIDA QUE GARANTA O DEREITO DE ASILO E 

SUPERE A ACTUACIÓN VERGOÑENTA DO GOBERNO 

 
O nulo compromiso do Goberno galego coa cooperación ao 

desenvolvemento é o mellor exemplo da hipocrisía do Partido Popular, que 

adopta unha linguaxe pretendidamente progresista coa crise de refuxiados, 

falando de que é en orixe ónde hai que axudar a desenvolver os países e 

traer a paz aos mesmos. 

 

Coa grave crise de refuxiados que está vivindo a Unión Europea, o Goberno 

está á espera das instrucións do Goberno de España que se comportou nesta 

situación dramática de xeito vergoñento, xogando ao mercadeo e regateando 

o número de refuxiados propostos pola Comisión Europea, como antes o fixo 

coas devolucións en quente en Ceuta e Melilla ou pola súa 

irresponsabilidade á hora de non ter desenvolvido a Lei de asilo en toda a 

lexislatura (van xa 4 anos de retraso). 

 

Ningún compromiso efectivo por parte da Xunta de Galicia, con dotación de 

medios, máis que propaganda ao remate dos Consellos da Xunta, dando 

cifras de compromiso de acollida que aos dous días xa quedaban obsoletas. 

 

“O Parlamento galego insta a Xunta de Galicia a deseñar un Plan de acollida 

de refuxiados, coordenadamente co Goberno central e os gobernos locais, 

con dotación orzamentaria, e que contemple prazas de acollida dignas, 

escolarización e atención sanitaria e social; e solicitar do Goberno central 

que: 

 

─ A ningunha persoa que chegue a España se lle impida solicitar a 

protección internacional a que ten dereito, dando instrucións para que 

non se realicen as coñecidas como "devolucións en quente". 

 

─ Reforzar o diálogo e a cooperación cos países do Norte de África que 

permita unha axeitada atención aos refuxiados e seguir traballando 

para evitar a actuación de traficantes que poñan en risco as súas vidas. 

 

─ Reforzar a cooperación cos países en conflito e cos que acollen un 

maior número de refuxiados, complementando a asistencia que fai a 

Axencia para Refuxiados de Nacións Unidas (ACNUR) e a Unión 

Europea. 

─ Aprobar, con carácter de urxencia, o desenvolvemento regulamentario 

da Lei 12/2009, do 30 de outubro, reguladora do dereito de asilo e da 

protección subsidiaria.” 

Proposta de resolución nº 37 
 

UNHA POLÍTICA DE IGUALDADE REAL E COMPROMETIDA,  

SEN RECORTES ECONÓMICOS E LEXISLATIVOS  

 
O retroceso que na  Igualdade ten provocado a suma das nefastas xestións 

feitas polo  Goberno Feijóo na Xunta  e polo PP do Sr Rajoy no Estado ten a 

súa mais dramática manifestación no repunte que en materia de violencia 

machista e de xénero  estamos  a vivir. Está claro que con todos os gobernos 

se producen vítimas de violencia de xénero pero co Goberno Feijóo, esas 

vítimas se producen nun contexto de recortes orzamentarios en igualdade e  

de cambios lexislativos que recortan os dereitos das mulleres e comprometen 

o avanzado en educación e sensibilización en igualdade. 

 

O incumprimento da lexislación vixente por parte do Goberno Feijóo en 

todo o que significa o respecto dos dereitos é flagrante.  

 

Tampouco as persoas LGTBI, se están beneficiando dos dereitos impulsados 

pola lei galega vixente, sen desenvolver e sen dotar orzamentariamente, o 

que produce indefensión en casos de homofobia, bifobia ou transfobia e a 

imposibilidade de acollerse a unha correcta atención terapéutica a nenos e 

nenas trans ou intersexuais. 

 

“O Parlamento galego insta a Xunta  de Galicia a desenvolver e cumprir co 

recollido nas vixentes leis estatais e autonómicas en materia de igualdade, 

violencia de xénero, igualdade no traballo, dereitos das persoas LGTBI, e, en 

particular: 

 

─ Repoñer o orzamento en materia de igualdade o nivel do ano 2009.  

 

─ Poñer as medidas necesarias para recoñecer como vítimas de violencia 

ás mulleres ás que o maltratador lle asasinou os fillos , as fillas ou a 

calquera familiar ou amizade independentemente de ter denuncia 

previa así como as propias vítimas. 

 

─ Instar ao Goberno galego a demandar do Goberno do Estado  a retirar 

a reforma da Lei de saúde sexual e reprodutiva e IVE tan dañina para 

as mulleres máis novas. 

 

─ Iniciar un proceso de diálogo coas organizacións LGTBI galegas, 

concellos e outras administracións públicas a fin de realizar e con 

carácter de urxencia aprobar, os protocolos de actuación necesarios 

para divulgar as distintas realidades afectivo – sexuais e de xénero e 

os distintos modelos familiares, a efectos de garantir o pleno gozo dos 

dereitos das persoas LGTBI e o libre desenvolvemento da súa 

personalidade no ámbito familiar e entre as ANPAS.  

 

─ Garantir a atención terapéutica e sanitaria das prácticas e terapias 

relacionadas coa transexualidade e intersexualidade en todo o ámbito 

sanitario público.  

 

─ Garantir a formación continua e obrigatoria de todo o persoal sanitario 

en materia de diversidade afectivo sexual, tanto no ámbito público 

como privado ou concertado.  

 

─ Promover campañas e cursos de formación sobre os aspectos e 

necesidades específicas das persoas LGTBI no ámbito sanitario.  

 

─ Incluír a realidade LGTBI nos contidos transversais da formación de 

todo o alumnado de Galicia.  

 

─ Establecer actividades de formación para o persoal docente e 

incorporar a realidade LGTBI aos plans de estudio.”  

Proposta de resolución nº 38 

 

 

COOPERACIÓN E CONCERTACIÓN COS GOBERNOS LOCAIS 
 

As eleccións municipais do pasado mes certificaron o rexeitamento das 

políticas populares nas áreas urbanas de Galicia. Un terzo dos seus 

electores déronlles as costas. Os compromisos electorais do Presidente da 

Xunta están clamorosamente incumpridos. A reforma da lexislación estatal 

ten derivado na precariedade dos Servizos sociais de proximidade.. As 

solucións previstas por esa normativa non foron implantadas. O 

financiamento dos concellos ten retrocedido un 40% dende 2009 

 

 Hoxe o primeiro problema local é  o financiamento. A conselleira de 

Sanidade non contesta as propostas.  Nin o conselleiro de Facenda, nin o de 

Presidencia. Na última lexislatura a Comisión de Cooperación Local nunca 

se reuniu,  a Comisión do Pacto Local hai tres anos que non se reúne. 

Mesmo secuestraron o informe da Comisión de Análise Local, creada no ano 

2012 a  instancias dunha resolución parlamentaria. 

A Xunta de Galicia anunciara no seu calendario lexislativo para a actual 

Lexislatura (consello da Xunta de Galicia do 14 de febreiro de 2014), un 

proxecto normativo en relación a unha nova “Lei de Administración Local 

de Galicia”, da que non se volveu a ter noticias, sen que pareza que teña 

interese algún na actualidade en promovela.  Polo tanto está sen “precisar” 

o procedemento para a fusión de concellos, cuestión da cal a Xunta de 

Galicia fixo un gran despregue mediático no seu momento (pola fusión dos 

concellos de Oza dos Ríos e Cesuras) pero que desapareceu das 

prioriedades e do discurso actual do goberno autonómico.  

O Parlamento galego insta a Xunta de Galicia a incluír nos orzamentos do 

2016: 

─ A recuperación do financiamento incondicionado aos concellos, cando 

menos ós niveis do exercicio de 2009. 

─ A transferencia automática dos fondos do Plan concertado de servizos 

sociais, apostando pola cooperación e reforzo destes servizos polos 

concellos, restituíndo os recortes feitos nos últimos cinco anos e 

recuperando o diálogo institucional coa primeira porta de entrada nas 

administracións públicas das persoas en dificultades, debendo, entre 

outras medidas,  garantir a presenza dun equipo de inclusión socio -

laboral en cada concello de máis de 20.000 habitantes e nas 

agrupacións de concellos de ata 20.000 habitantes, recuperando os 

equipos de inclusión e reabrindo as oficinas de inmigración das sete 

principais cidades de Galicia. 

Proposta de resolución nº 39 
 

FUNCION PÚBLICA: EMPREGO PÚBLICO DE CALIDADE 

 

O Goberno Feijóo ten sido un exemplo claro da execución das políticas 

privatizadoras e de desmantelamento dos servizos públicos.  

 

Recortes dos servizos públicos, supresión de miles de postos de emprego 

público, amortización de prazas, suspensión da negociación colectiva, 

incumprimento dos mandatos contidos en sentenzas xudiciais de todo o país, 

supresión das pagas extras son só algunhas das medidas tomadas por 

Feijóo, quen ante cada campaña electoral anunciaba que "non se imporán 

novos sacrificios aos empregados públicos". 

 

Agora se están devolvendo por prazos as pagas extras retidas no 2012. Así 

se compromete o 25 %  para este ano 2015 e o 50 % restante pendente de 

devolver en 2016, anos claramente electorais, utilizando aos empregados 

públicos como mercadoría electoral. 

 

 

“O Parlamento galego insta a Xunta de Galicia a devolver ás empregadas e 

aos empregados públicos os dereitos laborais e sociais suprimidos nas 

lexislaturas do Goberno Feijóo, sinaladamente que se proceda a: 

 

─ Devolución da totalidade das pagas extras suprimidas. 

 

─ Derrogación da Lei 1/2012 do 29 de febreiro, de medidas temporais en 

determinadas materias de emprego público da Comunidade Autónoma 

de Galicia. 

 

─ Demandar do Goberno de España a reposición do 100 %  no emprego 

público.” 

 



 

Partido dos 
Socialistas 
de Galicia 

 
 
 
 

 
 
 
 
 
 

 
 

 
 

 Grupo Parlamentario 

 
 

 

69 

 

 

Proposta de resolución nº 40 
 

 

CUMPRIMENTO DOS ACORDOS PARLAMENTARIOS 

 

Cada debate do estado de autonomía celebrado dende que goberna o Sr. 

Feijóo é un retrato de incumprimentos. Si só repasamos as propostas de 

resolución aprobadas ou transaccionadas presentadas polo Grupo 

Parlamentario Socialista, podemos ollar un elevado grao de incumprimento 

das mesmas, así que é obrigado  no debate deste ano, o derradeiro desta 

lexislatura, facer un repaso dos incumprimento e reclamar do Goberno 

Feijóo que respecte os acordos parlamentarios. 

 

 

“O Parlamento galego insta a Xunta de Galicia a cumprir todas as propostas 

de resolución aprobadas nos debates do Estado da Autonomía dende que o 

Sr. Feijoo é presidente da Xunta de Galicia.” 

 

 

 Pazo do Parlamento, 15 de outubro de 2015 

  

 Asdo.: José Luis Méndez Romeu 

 Portavoz do G.P. Socialistas de Galicia 

